
        
            
                
            
        

    
	ГЕНРИХ СЕНКЕВИЧ

	 

	ГУРВАН ХҮҮХДИЙН ХУВЬ ЗАЯА

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1968 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Бид польш түмний нэрт зохиолч Г. Сенкевичийн өгүүллэгүүдээс энэ хэр гурвыг орос хэлнээс орчуулуулж эмхэтгээд «Гурван хүүхдийн хувь заяа» нэртэй ном гаргаж байна.

	Генрих Сенкевич (1846—1916 он) бол нийгмийн амьдралын үнэн учрыг ухамсран ойлгох чин зоригийг барин зүтгэж явахдаа алдаж төөрөлдөж байсан удаатай боловч хөрөнгийн эрхшээл ноёлсон нийгмийн амьдралын жам юутай энэрэлгүй хатууг жигшин шүүмжилж дарлагдсан зовсон эгэл түмнээ энэрэн хайрлахыг уриалан дуудсан үнэнхүү нинжин сэтгэлийн цог бадармал сайхан реалист өгүүллэгүүдийг бичсэн нь дэлхий дахинаа ихэд алдаршжээ.

	Нэр бүхий түүвэрт орсон «Хөгжимчин Янко» гэдэг өгүүллэгт төрөлхөөс хөгжмийн сонсголтой зарц хүүгийн явдал гарна. Янко жинхэнэ хөгжим дээр тоглох нь битгий хэл, харин жинхэнэ хөгжимд гараа хүргэж үзэх сэн гэж яваад, хулгайд сэрдэгдэн мулгуу ёсны нударганд амь үрэгдэв.

	«Познань хотын нэг багшийн тэмдэглэлийн дэвтрээс» гэдэг өгүүллэгт германы дарлалын доор байх үеийн польшийн бага язгуурын нэг айлын хүүхдийн явдал гарна.

	Германчуудын байгуулсан сургуулийн нэг өдрийн хичээл давтахад хоногийн 24 цагт багтахгүйг хэлэх үү, герман багш нарын цэвдэг хатуу сэтгэлтэйг хэлэх үү, Михась хүү гагцхүү ээжийн сэтгэлийг баярлуулахын тул онцсайн сурах гэж хэчнээн чармайвч балчир оюун бялдар нь тэр ачааг даасангүй няцрав.

	«Сахем» гэдэг өгүүллэгт, Америк тивийн Техас муж улсын индейчүүдийн нутгийг германчууд колоничилж нэг тосгоныг хүйс тэмтрэн устгасан явдал гарна. Эндээс азаар амь гарсан бяцхан хүү циркчин болоод нутагтаа ирж тоглох болсныг циркийн эзэн илүү мөнгө олох зорилгодоо ашиглаж байна.

	Энэ өгүүллэгүүд хөрөнгөтний нийгмийн үнэн нүүр царайг багачууд та нарын өмнө нээн харуулж өгнө.

	 


ХӨГЖИМЧИН ЯНКО

	Энэ хүү гэрэлт ертөнцөд мэндлэхдээ сул дорой төржээ. Амаржигчийн орны дэргэд цугларган сахиуслагчид эх, хүү хоёрын алиныг нь ч харсан л толгой сэгсэрнэ.

	Тэднийхээ дунд ухаалаг гэгдэх төмөрчний авгай Шимонова амаржигчийг тайтгаруулан:

	— Та хоёр ч горьдлогогүй болсон улс шиг байна, оршуулгын зулыг чинь асаая. Та хоёр маань бурхны оронд морилох юм хойно лам залж нүглийг чинь наманчлуулъя гэж хэлнэ.

	— Энэ хүүг одоохон сахиуслах хэрэгтэй, энэ тэртэй тэргүй лам морилон ирэхийг хүлээж чадахгүй, ядахдаа сахиус зүүгээд үхвэл зүгээр сэн! гэж нөгөө нэг нь хэлнэ.

	Энэ үгийг хэлмэгцээ тэр эмэгтэй оршуулгын зул асааж, хүүг гар дээрээ авч нүдийг нь анивчуулан байж ариутгалын рашаан цацаад:

	— Эцэг, хүү, ариун шүтээний төлөө адис хүртээн сахиуслаж, Ян гэдэг нэр чамд өгье, Христийн сүнс чи ирсэн зүгтээ буцаж одоорой, хурай! хурай! гэж үглэнэ.

	Гэвч христийн сүнс чөргөр туранхай бяцхан биеийг орхиж, ирсэн зүгтээ буцах өчүүхэн ч хүсэлгүй байснаар үл барам харин бүр энэ биеийг хөлөө сулхан тийрч, сахиуслагчдын тэр үед нь ярилцсанаар «Муурын зулзага ч дуугарч байгаа юм уу, өөр юм ч дуугарч байгаа юм уу ялгахын аргагүй» сул дорой өрөвдөлтэй дуу гарган уйлуулсан юм.

	Лам залахаар хүн явууллаа. Лам ирж хийдгээ хийж гүйцэтгээд явчхав. Өвчтөний бие дээрдэж эхэллээ. Долоо хоногийн дараа тэр авгай бүр ажилдаа явдаг боллоо. Жаал хүү доройхон авч дуугарсаар л байв. Ингэсээр зөвхөн дөрөв дэх хаврын хөхөөн дуунаар түүний өвчин нь намжиж, бие засарч сайжирсаар чүү чамай арван нас хүрлээ.

	Тэр, наранд түлэгдэж борлосон хүрэн царайтай, чөргөр туранхай биетэй, гэдэс нь цүдгэр, хоёр хацар нь хонхор, бараг цагаан шахам шар үс нь ертөнцийн сонин хачны учрыг олж ядан эргэлдэж явдаг дүрлэгэр алаг нүд рүү нь буусан ийм л хүүхэд болсон юм.

	Өвөл болж хүйтний эрч чангарах буюу ээжийнх нь хурааж хуримтлуулсан хоол ундных нь нөөц дуусаж тогоонд ч хийх юмгүй, таваг дээр ч тавих юмгүй болох үед тэр жаал өлсөж даарснаас болон пийшин бараадаж нусаа татан сууна. Зун цагт тэр хормойг нь эмжсэн дан цамц, хүрээ нь урагдаж навтарга болсон сийрсэн малгай өмсөж нүдээ бүлтэлзүүлэн гүйж явдаг байв.

	Дээврээс дээвэр дамжин нисэх хараацай шиг өдрөөс өдөрт айл хэсүүчлэн зарцлагдаж амь зуудаг ядуу эх нь хүүгээ хайрладаг байсан нь магад боловч түүнийг зодож жанчих, «зулбадас» гэж хараах нь олонтоо байлаа. Тэр жаал найман настайгаасаа мал хариулж, гэртээ идэх юмгүй болох үед ойд очиж мөөг түүдэг болжээ. Яаж ч чонын хоол болчхолгүй явсан юм бэ, бүү мэд.

	Тэр хүү тариачны хүүхдүүдийн нэг адил бүрэг номой, гаднын хүнтэй ярихдаа дандаа амандаа хуруугаа хийчихдэг байв. Тэр хүүг өсөж эрийн цээнд хүрэх нь битгий хэл, ямар ч хар ажил хийх чадалгүй дорой тул зовлонт муу эхийн сэтгэлийг амруулах амьтан болно гэж ч санах хүн нэгээхэн ч үгүй байжээ. Хаанаас бий болсныг бүү мэд, нэгэн зүйлд тэр маш их дуртай байсан нь хөгжим юм. Түүнд хааяагүй хөгжим сонсогддог байсан ба Янко жаахан том болмогцоо хөгжмөөс өөр юу ч бодохоо больжээ. Мал хариулахаар буюу жимс түүхээр сагс авч ойд яваад:

	— Ээж ээ, ойд ямар сайхан хөгжим эгшиглэнэ гэж санана... хэлэхийн аргагүй! гэж чулчирсаар хоосон буцаж ирдэг ч удаа байсан юм.

	Ээж нь:

	— Би чамд тэр хөгжим эгшиглэхийг чинь үзүүлээд өгье, гайгүй! гэж уурсана.

	Үнэхээр ч ээж нь түүнийг шанагаар дэлсэж «хөгжимдөхийг үзүүлэх» нь олонтоо. Янко хүү дахиад ингэхгүй гэж бархирч хашхиран амлах боловч ойн яруу эгшгийг дотроо бодсоор байдаг аж. Юу гэх вэ дээ? Тэр хүү нарс, хус, хар мод цөм, бүхэл бүтэн ой тэр аяараа яруу сайхнаар эгшиглэхийг мэдсэн л байж л дээ!

	Цуурай ч бас адил... хээр талд өвсний иш хөгжмөөр эгшиглэж, цэцэрлэг дотор гэр орны дэргэд бор шувууд интоор модыг чичирхийлтэл жиргэдэг байв! Үдэш оройдоо Янко хүү тосгоны бүхий л дуу чимээг сонсдог байсныг бодоход түүнд бүх тосгон тэр аяараа хөгжим тоглож байгаа мэт санагддаг байсан нь магад. Түүнийг үхрийн баас цэвэрлүүлэхээр явуулахад нь саврынх нь үзүүрт исгэрэх салхи хүртэл хөгжмийн эгшиг цуурайтуулах шиг болдог байлаа.

	Нэг удаа түүнийг саврынхаа үзүүрт исгэрэх салхийг чагнаж үсээ сэгсийлгэн зогсоход нь харгалзагч харж бүсээ тайлан авч хэдэнтээ гувруу гартал гуядаж дурсгал үлдээсэн боловч ямар ч нэмэр болсонгүй. Хүмүүс тэр жаалыг «хөгжимчин Янко» гэж нэрлэх болов. Хаврын улирал эхэлмэгц горхины дэргэд очиж цоор хийж авах гэж гэртээ тогтохоо больчихдог байлаа. Шөнийн цагт мэлхий вааглах, хээрийн бялзуухай жиргэн, цох жүнгэнэн нисэж, сүлжмэл бургасан хашаан дотор тахиа донгодоход Янко хүүгийн нойр хулжиж тэр бүхнийг чагнан хэвтдэг байв. Энэ бүхэнд ямар нэг өнгө аялгуу шингэсэн байхыг олж сонсдог байсан нь магад биз. Янко бүрээ бишгүүрийн дуу хангинаж, хэнгэрэг цан дэлдэн уншлага эхлэхийг сонсоод хоёр нүдэнд нь нулимс гүйлгэнэн төрөл арилжсан юм шиг болчихдог байсан тул ээж нь түүнийг сүмд дагуулж очихоо больжээ.

	Үүрэглэхгүйн тулд тэнгэрийн од тоолж заримдаа бас нохойтой ярьж явдаг тосгоны манаач харанхуйгаар буудлын газрын зүг явж буй Янкогийн цагаан цамц цайвалзахыг олон удаа харжээ. Тэгэхдээ Янко буудлын газарт орохоор биш, түүний гадаа нь очихоор явдаг ажээ. Янко буудлын газарт аажим ойртож очоод байшингийн хана налан зогсож чагнана. Хүмүүс «обертас» хэмээх бүжиг хийцгээнэ. Гутлын товших чимээ эрэгтэй эмэгтэй залуусын баясгалант дуу тодоос тод сонстоно. Хийл хөгжимд: «идэж, ууж, наргицгаая» гэсэн нарийн ая эгшиглэхэд бүдүүн дуут контрбас хөгжим: «бурхны ивээлээр, бурхны ивээлээр!» гэж хүнгэнэн дуугарна. Байшингийн цонхоор гэрэл тусан дотор нь хөгжмийн эгшиг уянгалж байхыг сонсоод Янкод энэ байшингийн яс мод нь хүртэл дуулж хөгжимдөж байх шиг санагддаг байжээ. «Идэж ууж наргицгаая» хэмээн эгшиглэж байгаа энэ хийл хөгжим хэрвээ түүнд олддог сон бол юугаа ч өгөхөөс буцахааргүй байлаа. Ийм хөгжим хаанаас авдаг юм бол? Хэн хийдэг бол? Хэрэв түүнд ганц удаа ч атугай ийм хөгжим барьж үзэх бололцоо олгодог бол!.. Гэтэл энэ тухай санахын ч хэрэггүй байлаа. Янкод зөвхөн чагнах л, бас тэгэхдээ манаач, харанхуйгаас:

	— Дамшиг минь чи гэртээ харихгүй юу! гэж хашхирах хүртэл л чагнах бололцоо олдоно...

	Тэгж хашхирмагц л жаал хүү гэрийн зүг жирийлгэх бөгөөд араас нь харанхуйн дунд хийл хөгжим: «идэж, ууж, наргицгаая», бүдүүн дуут контрбас: «бурхны ивээлээр, бурхны ивээлээр!» гэх нь сонстоно.

	Хурим буюу үдэшлэг дээр хийл хөгжмийн дуу сонсох завшаан тохиолдвол Янко нэн их баяр хөөр болно. Үүний дараа халуун ханзан дээрээ гарч харанхуйн дундаас муурын нүд шиг нүд гялалзуулан бүхэл өдөртөө чимээгүй хэвтдэг байлаа. Янко өөртөө банзны өөдөс, адууны хялгасаар хийл хийж авсан боловч тэр нь буудлын газрын хийл шиг сайхан дуугарч чадахгүй байлаа. Түүний хийсэн хийл ялаа, шумуул шиг аяархан жингэнэн дуугарна. Янко хийлээрээ өглөөнөөс орой хүртэл тоглож үүнээсээ болж нударганы амт үзсээр байгаад, эцэстээ цэл ногооноор ялзарсан алим шиг болж хувирав. Ийм л хүүхэд байжээ. Тэр жаал өдрөөс өдөрт эцэж турсаар байсан авч гэдэс нь цүндгэр том хэвээр байв. Цээж нь хавчийн хацар нь хонхойсоор үс нь улам өтгөрч нүд нь дүрлийн томрохын зэрэгцээгээр нулимс дүүрэн байх нь олонтоо болов.

	Янко бусад хүүхэдтэй огт адилгүй хүүхэд байлаа. Харин магадгүй арай ядан жингэнэн дуугардаг банзан хийлтэйгээ л адил хүүхэд байсан байж болох юм. Түүнд хийл сурах хүсэлдээ болоод шинэ тариа хураахын өмнөх тарчиг үеэр дан түүхий лууван идсээр яваад өлсөж үхэх дөхсөн ч удаа бий.

	Гэвч энэ хүслэн нь сайн юманд хүргэсэнгүй.

	Газрын эзнийд түүний зарцын нэг хийл байв. Тэр зарц үдэш оройн цагаар хийлээрээ тоглож цэвэрлэгч эмэгтэйн дур булаахыг хичээдэг байжээ. Янко тэр хийлийг сайтар харахын тулд даливс модны дэлбэгэр навчин дундуур мөлхөж зуушны өрөөний нээлттэй хаалганд олон удаа дөхөж очжээ. Зарцын хийл хөгжим үргэлж хаалганы эсрэг талын хананд өлгөөтэй харагдана. Янко хүүгийн бүх санаа сэтгэл тэр хийлийн зүг тэмүүлж, хүрч болшгүй энэ нандин эдийг шуналтайгаар ширтэнэ. Энэ хөгжимд гараа хүргэх гэдэг Янко хүү биелүүлэхийн аргагүй эрмэлзэл байлаа. Гэвч тэр жаал үүнийг хичээнгүйлэн бодсоор л байв. Ядахдаа ганц удаа ч болов гартаа барьж, дор хаяхад ханатлаа үзэх сэн гэж тэсвэрлэшгүй хүснэ. Ийм их аз завшааны тухай зөвхөн бодоход л хөөрхий бяцхан зүрх нь догдлон баясна.

	Нэгэн үдэш зуушны өрөө огт хүнгүй байв. Эзэд ноёд аль хэдийн гадаадад явж байшин нь эзэнгүй болсон тул зарц нь нөгөө талд цэвэрлэгч эмэгтэйн хамт ихэнх цагаа нөхцөөнө. Янко хүү даливс модон дотор нуугдаж цэлийтэл нээсэн хаалгаар өөрийн бүх хүсэл эрмэлзлийн тусгал болсон зүйлээ аль хэдийнээс ширтсээр байв. Тэргэл сарны гэрэл зуушны өрөөний цонхоор ташуу тусаж эсрэг талын ханан дээр том дөрвөлжин гэрэлтүүлжээ. Энэ дөрвөлжин гэрэл хийл рүү аажмаар ойртсоор түдэлгүй түүнийг бүрэн гэрэлтүүлэв. Харанхуйд тэр хөгжмөөс мөнгөлөг цацраг туяаран гэрэлтэх шиг Янкод санагдана. Ялангуяа тахирласан хэсэг нь гэрэл ойлгон нүд гялбуулж байсан тул Янко хүү арай ядан харж байв. Төвгөр хажуу, утаснууд, тахирласан иш зэрэг нь сарны гэрэлд тов тодхон харагдана. Даралтууд нь гэрэлт цох адил гялтганан хажууд нь өлгөсөн нум нь мөнгөн саваа адил гэрэлтэнэ...

	Энэ бүхэн үлгэрт гардаг юм шиг яасан сайхан бэ! Янко цөмийг шуналтайгаар ажиглана. Даливс модон дунд туранхай туяхан өвдөг дээрээ тохойгоороо тулж амаа ангайн суугаад нүд салгалгүй ширтсээр... Айж эмээх явдал түүнийг байранд нь барьж байсан боловч ямар нэг үл үзэгдэх хүчин урагш түлхсээр байв. Ид шид биш байгаа даа? Гэрэл туссан хийл нэг үе жаал хүү рүү ойртох ч шиг... Тэгснээ үе үе нүд нь бүрэлзэн бүдгэрч байгаад дахин улам хурц гэрэлтэн тодорно. Яриагүй ид шид байх нь ээ! Салхи сэрчигнэн үлээхэд модод аяархан шуугьж, даливснууд далбаганан хөдөлж хэн нэгэн этгээд:

	— Янко яваад ир! Зуушны мухлагт хүн алга, яваад ир гэх шиг болно.

	Сүү шиг саруулхан шөнө байв. Цэцэрлэг доторх цөөрмийн дэргэд алтан гургалдай үе үе чанга сул исгэрэх нь: «явж очоод ав!» гэх ч шиг. Ихэмсэг шар шувуу Янко хүүгийн дээгүүр аажим эргэлдэхдээ: «Битгий яв, Янко, битгий ав!» гэж хашхирах ч шиг. Нэг мэдсэн шар шувуу нисэн одож алтан гургалдай үлджээ. Даливс модод: «Тэнд хүн алга!» гэж улам тод шивнэх мэт болов. Хийл хөгжим дахиад л гялалзан гялбан харагдана.

	Эвхэрч атирсан бяцхан бие аажим болгоомжтойгоор урагш мөлхөж эхлэхэд алтан гургалдай: «явж очоод ав!» гэж аяархан ятгах мэт исгэрэн жиргэнэ.

	Цагаан цамц нь зуушны мухлагт улам ойрхон цайран харагдана. Түүнийг хар даливснууд далдлахаа болилоо. Зуушны мухлагийн босгон дээр хүүхдийн өвчтэй цээжний тасалдсан амьсгаа сонстоно. Дахиад нэг агшин өнгөрөхөд цагаан цамц харагдахаа больж зөвхөн нүцгэн хөл л босгоны гадаа үлдсэн байлаа. Яг энэ үед шар шувуу эргэн нисэж ирээд хашхирах нь: «Битгий яв, битгий ав!» гэх шиг болно. Гэвч оройтжээ. Янко хүү аль хэдийн зуушны мухлагт орчихсон байлаа.

	Цөөрмийн мэлхийнүүд ямар нэг юмнаас айсан мэт шуугилдсанаа тэр дороо нам гүм болчхов. Алтан гургалдай ч чимээгүй болж, даливс модод ч салхины аясаар сэрчигнэхээ зогссон байлаа. Энэ завсар Янко хүү хийл хөгжмийн зүг болгоомжтой чимээгүйхэн гэтсээр авч айж тэвдэн хамаг бие нь эвгүйрхэнэ. Даливс моддын дунд тэр жаал гэртээ байгаа юм шиг байсан бол энэ мухлагт орж ирснээс хойш торонд орсон амьтан шиг болсон байлаа. Түүний хөдөлгөөн нь огцом болж амьсгал нь түргэсэн шуухитнана. Энэ үе үүлэн цаагуур шурган явсан тэргэл саран бүрэн далд орж гэнэт харанхуй болчихлоо. Зуны шөнийн тэнгэрт дуугүй цахилгаан зурсхийж зуушны өрөө, яах ч учраа олохгүй хийлийн зүг ширтэн дөрвөн хөллөн балмагдан зогсож буй Янког дахин нэг гэрэлтүүлэв. Цахилгаан цахихаа больж сарыг үүл хааж дахиад л юу ч харагдахгүй, юу ч сонсогдохгүй боллоо.

	Гэтэл хэдхэн мөчийн дараа харанхуйн дунд хэн нэг хүн болгоомжгүйн улмаас утсанд нь хүрчихсэн бололтой хийл хөгжмийн дуу гарлаа.

	Балрах нь тэр...

	Ямар нэг хүн мухлагийн булангаас нойрмог хэрцгий дуугаар:

	— Хэн бэ? гэж уурсангуй асуув.

	Янко амьсгалаа хураан чимээгүй зогсоно. Нөгөөх хэрцгий дуу дахиад л

	— Хэн бэ? гэж хашхирав.

	Тэгснээ тэр хүн чүдэнз зурж гэрэл гаргаж хараад... Бурхан минь! Тэр дорхноо л хараал зүхэл, зодоон нүдээн болж хүүхэд уйлах, «Дахиад ингэхгүй» гэж хашхирах чимээ сонстож ноход хуцан, цонхнуудад гэрэл гарч байшин тэр аяараа хөл хөдөлгөөн болчхов.

	Маргааш нь Янко шүүхэд хүргэгдэн оччихсон шүүгчийн ахлагчийн өмнө зогсож байлаа.

	Түүнийг хулгайчийн ёсоор шүүх хэрэгтэй байсан гэж үү? Тийм л байж дээ. Тэдний өмнө айж зовсон сул дорой биетэй, ядуу зүдүү жаал хүү амандаа хуруугаа хийн хаана ирээд байгаа, түүнийг яах гэж байгааг ч ойлгохгүй нүдээ эргэлдүүлэн бэмбэгэнэж зогсохыг ахлагч болон түүний туслагчид харцгаана... Аравхан настай, арай гэж биеэ тээж яваа, золгүй энэ амьтныг яаж ч шийтгэх бил ээ дээ? Шоронд хийх гэж үү? Яаж ийм амьтныг өрөвдөхгүй байх вэ дээ! Дахин хулгай хийхийг нь болиулахын тул манаачид өгч ташуурдуулбал л боллоо.

	— Тэр тун зүйтэй! гэж цөм зөвшөөрөв.

	Манаач Стахыг дуудаж:

	— Үүнийг аваачаад аятайхан шагнаад орхи гэв.

	Стах мулгуу зантгар толгойгоо дохиод Янког хүн гэж огт тоохгүй байгаа бололтой сугадан чирч саравчны зүг одов. Жаал хүү учрыг ойлгоогүй ч юм уу, эсвэл сүнсээ зайлтал айчихсан ч юм уу, нэг ч үг хэлэлгүй төрхгүй хүүхдийн гарт орсон шувуу шиг бүлтгэнэнэ. Түүнийг яах гэж байгааг тэр яахан мэдэх бил ээ дээ! Зөвхөн саравчинд оруулж уруу нь харуулан газар хэвтүүлж цамцыг нь сөхөөд ташуур далаймагц л:

	— Ээж ээ! гэж хашхиран орилов. Манаачийг гуядах бүрд: «Ээж ээ, ээж ээ!» гэж хашхирах авч дуу нь улам бүр суларсаар сүүлдээ огт чимээгүй болж дахин ээжээ дуудсангүй!..

	Даанч яав даа, хөөрхий муу Янког минь тэгтэл нь зодох гэж!

	Тэнэг, усан тэнэг, хэрцгий Стах аа! Хэн хүүхдийг ингэж зоддог бил ээ? Тэгээд бас тийм жижигхэн, тийм сул дорой, арай ядаж явсан амьтныг шүү...

	Ээж нь хүүгээ авахаар ирэхэд түүнийг өргөж харих хэрэгтэй болсон байлаа... Маргааш нь Янко орноосоо боссонгүй. Гурав дахь өдрийн орой хэрд тэр модон орон дээрээ муу даавуу хөнжил дотроо насан эцэслэж байв.

	Байшингийн нь өмнөх чий модон дээр алтан хараацай жиргэж цонхоор нь туссан нар хувхай цайсан нүүр царай, үс нь ширэлдсэн толгойг нь алтлаг туяагаараа гэрэлтүүлэх нь энэ туяа жаал хүүгийн сүнс явж одох зам мөн болов уу гэмээр. Амьд ахуй цагтаа бартаат зам туулсан хүн, амь тавихын цагт нарлаг өргөн замаар буцан одох болсон нь аз завшаантай хэрэг байв. Энэ завсар жаал хүүгийн хэрзгэр туранхай цээж амьсгалж байгааг нь гэрчилж онгорхой цонхоор цуурайтах тосгоны амьдралын цуурайг сонссоор байгаа мэт. Үдэш орой болсон байлаа. Охид хадлангаас буцахдаа: «Нов ногоон зүлгэн дээр!» гэж дуулж, голын тэртээгээс цоорын дуу сонстоно. Янко тосгоны дуу хөгжмийг эцсийн удаа чагнана. Түүний хучлага дээр банзны өөдсөөр хийсэн хийл нь хэвтэнэ.

	Гэнэт жаалын нүүр гэрэлтэн, цайрч хувхайрсан уруул нь хөдөлж:

	— Ээж ээ! гэж дуудахад

	— Юу гээ вэ, хүү минь? гэж ээж нь асгарах нулимсаа барьж ядан асуув.

	— Ээж ээ! Намайг тэнгэрийн оронд очихлоор бурхан жинхэнэ хийл хөгжим өгөх болов уу?

	— Өгнө, хүү минь, өгнө! гэж ээж нь хариулав. Ээж нь дахиад юу ч хэлж чадахаа больж, түүний хал үзсэн зүрх сэтгэл нь уйтгар гунигт дарагдан: «Бурхан минь, бурхан минь» гэж үглээд хайрт хүүгээ үхлээс аварч чадахгүй боллоо гэдгийг мэдэж авдар дээр нүүрээрээ унаж ухаангүй цурхиран хашхичиж уйлна.

	Тэр эмэгтэй хүүгээ үхлээс аварч чадсангүй... Хөөрхий эхийг толгойгоо өндийлгөн хүү рүүгээ дахин харахад бяцхан хөгжимчин нүд хараатай боловч огт хөдөлгөөнгүй болж нүүрийн инээмсэглэл нь арилж нэн уйтгартайгаар гөлийсөн байлаа. Нарны туяа ч бас алга болжээ...

	Тайван нойрсоорой, Янко минь!

	Маргааш нь ноёныхон Италиас буцаж ирэв. Ноёны охинтой ханилж буй нэг залуу эр тэднийхэнтэй хамт иржээ. Тэр залуу:

	— Итали ямар сайхан орон бэ! гэж францаар хэлэхэд:

	— Ямар хөгжимч ард түмэн бэ! Тэнд авьяастнуудыг олж илрүүлэн тэдэнд туслах ямар их хувь зохиол вэ! гэж ноёны охин нэмэв.

	Янкогийн булшин дээр хус мод намуухан шуугина...

ПОЗНАНЬ ХОТЫН НЭГ БАГШИЙН ТЭМДЭГЛЭЛИЙН ДЭВТРЭЭС

	Гэрлийг нь багасгасан дэнлүүний сүүмэлзэх гэрэл шөнийн хоёр, гурван цагийн үед намайг сэрэх бүр ганц дотуур хувцастайгаа ширээний ард суугаад хичээлээ давтаж байгаа Михась нүдэнд тусдаг байв. Тэр турь муутай бяцхан биеэрээ номынхоо дээрээс тонгойж нойрмоглон алжааж ядарсан дорой дуугаар грек, латин хэлний ялгалыг католик сүмийн мөргөлийн ном айлдах лугаа адил нэгэн жигдээр гүнгэнэн уншина. Унт гэж намайг шаардахад:

	«Ноён Вавжинкевич гуай би арай л цээжилж дуусаагүй байна» гэж хариулна.

	Би жаал хүүтэй хамт гэрийн даалгаврыг нь дөрвөөс найм, есөөс арван хоёр цаг хүртэл хийдэг байсан ба түүнийг даалгавраа бүгдийг ойлгож мэдлээ гэдэгт итгээгүй цагт унтахаар хэвтдэггүй байсан юм. Багш нар нь түүнд хэтэрхий их даалгавар өгдөг байснаас бид ингэж шөнө дүл болтол суудаг байлаа. Михась сүүлчийн хичээлийг цээжилж дуустал түрүүчийнх нь мартагдах бөгөөд грек, латин, немц хэлний олон ялгалууд янз бүрийн мужуудын нэртэй хутгалдан толгойг нь самууруулж түүнийг тайван унтаж амрахын аргагүй болгодог байв. Чухам ийм учраас л Михась шөнө болгон босож дэнлүү асаан хичээлээ дахин давтахаар суудаг байсан юм. Намайг хараахад тэр дахиад жаахан давтахыг зөвшөөрөөч гэж уйлагнан гуйна. Жаал хүүгийн дэнлүүний гэрэл сүүмэлзүүлэн нойргүй сууж грек, латин, немц1 хэлний ялгалыг мухар сохор цээжлэхэд нь би аажимдаа дасаж сүүлдээ бүр үүнгүйгээр унтаж чадахаа ч болилоо. Түүнд ингэж цаг ямагт биеэ зовоож ядарч туйлдахыг зөвшөөрөхгүй байх нь зүйтэй мэт санагдах боловч зөвшөөрөхгүй байхын арга үнэхээр байгаагүй юм. Учир гэвэл Михась хичээлээ өдөр өдөрт нь цээжилж очихгүй бол түүнийг сургуулиас нь хөөчхөж болох байлаа. Михась сургУУлиас хасагдвал Мария хатан ямар хэцүү хүнд байдалд орохыг та бид нар яахан мэдэх бил ээ. Тэр эмэгтэй эр нөхрөө нас барсны дараа хоёр өнчин хүүхэдтэй үлдэж Михасьд хамаг найдлагаа тавьдаг байсанд хэргийн хамаг гогцоо оршино. Тэдний байдал аргагүй хүнд байлаа. Михась хүү сайн сурах ёстой байсан авч түүний хэт чармайлт эрүүл мэндийг нь доройтуулж амь насанд нь ч заналхийлж болзошгүй болох нь тодорлоо. Ядахдаа, гимнастик хийлгэх, морь унуулах, явган явуулах зэргээр бие бялдрыг нь чийрэгжүүлэх дасгал их хийлгэх хэрэгтэй байсан боловч бидэнд ингэж байх цаг гардаггүй байв. Хүүгийн өдөр бүр цээжлэх, бичих зүйл үнэхээр их тул хоногийн 24 цаг ч үл хүрэлцэнэ. Түүний эрүүл саруул явах, хөгжих баясах зэрэгт зайлшгүй хэрэгтэй минут бүр нь латин, грек, немц хэлэнд зориулагдчихдаг байв. Би өглөө бүр ном дэвтрийг нь үүргэвчинд нь хийж өгөхдөө түүний туяхан мөр том, том ботиуд дүүргэсэн үүргэвчинд дарагдан бөхийж байгааг хараад зүрх шимширдэг байж бил ээ. Михасьд энэрэнгүй сэтгэлээр хандаж түүнээс хэтэрхий их зүйл шаардахгүй байхыг хүсэхэд немц багш нар нь Михасийг хэтэрхий эрхлүүлэн занг нь эвдэж байна гэж намайг зэмлээд Михасийн хичээлээ хангалтгүй давтдаг, сав л хийвэл уруу царайлдаг нь тантай холбоотой байх гэж хариулдаг байлаа Цээж давчуурдаг өвчинтэй ганц бие, уцаардуу надад энэ зэмлэл багагүй гай тарьсан юм. Михась хичээлээ хангалттай давтаж байгаа эсэхийг би тэднээс арай илүү мэдэлгүй яах вэ дээ. Тэр хүү авьяас билиг дунд зэрэг боловч надтай учирч байсан хүүхдүүдэд түүн шиг уян хатан ааштай атлаа тийм их тэвчээр, тэсвэр хатуужилтай хүн дайралдаж байгаагүй юм.

	Михась ээждээ тун их хайртайн дээр хүмүүс түүнд чамайг муу сурах юм бол бие муутай, янз бүрийн зовлон зүдүүр амссан ээж чинь үхчхэж магадгүй гэж итгүүлсэн байлаа. Жаал хүү энэ тухай бодох бүрдээ бие нь зарсхийн арзайж зөвхөн эхийн сэтгэлийг зовоохгүйн тул бүхэл шөнөжин ном шагайж суудаг байсан нь тэр аж. Түүнийг муу дүн авчхаад мэгшин уйлахад нь юу бодож яагаад ингэж байгааг нь хэн ч тааварладаггүй байв.

	Михась бид хоёрын яаж байх нь хэнд ч хамаатай бил ээ дээ? Би түүнийг дураар нь тавьж эрхлүүлж занг нь эвдээгүй. Харин түүний байдлыг хэнээс ч илүү ойлгодог л байсан юм. Түүнийг муу авахад нь би харааж загнахгүй харин сэтгэлийг нь тайтгаруулахыг оролддог байлаа. Би өөрөө ажил амьдралын багагүй туршлагатай бас тэгээд өлсөх, дутагдахын зовлон гэгчийг бишгүй амссан зол жаргал сайн сайхныг эдэлж үзээгүй үзэх ч үгүй хүн тул энэ хэвээрээ л зүйл дуусаг гэж боддог! Би энэ тухай бодохдоо бүр барьсан тавьснаа ч мэдэхээ байчихдаг юм. Амьдрах хэрэгтэй гэдэгт би өөрөө сайн итгэдэггүй учраас зовлонд нэрвэгдсэн бүхнийг чин сэтгэлээсээ хайрладаг ч байж мэднэ. Гэвч би Михасийн насанд хөгжил баясгалантай, эрүүл саруул, тагтаатай дураараа хөөцөлдөж, хотын захиргааны дэргэд шагай тоглож явдаг жаал байсан юм. Тэр үед намайг ханиад тагшуур ч ээрч байсангүй хааяадаа буруу хэрэг хийж зодуулж уйлчхаад л бодох санах юмгүй дураараа гүйж явдаг байж бил ээ. Михасийн амьдралд ядахдаа ийм ч юм алга. Орчлонгийн жам ёсоор энэ хорвоод амьдрагч хэн бүхний нэгэн адил Михась сайн муу, хатуу ширүүн юм үзэх нь дамжиггүй боловч түүнийг эрүүл агаар нар салхинд гүйж харайж, тоглож, хүүхэд ахуй цагийн баяр баясгалан гэгчийг үзээсэй гэж би хүсдэг юм. Гэтэл Михась хүүгийн амьдралд ажил хөдөлмөр, баяр баясгалан хоёрын зөв зохицолдоо огтхон ч байгаагүй бил ээ. Михась сУРгУУльдаа яваад ирэхдээ хүнд номууддаа дарагдан бөхийж уруу царайлан нүд нь горхилон эцэж туйлдсан бүх шинжийг агуулсан байх тул би түүнийг өрөвдөж, аль болохоор сэтгэлийг нь сэргээн дэмжихийг хичээдэг байсан юм.

	Би хувиараа ажилладаг ч атугай багш хүн шүү дээ. Тэгсэн хэр нь л хэрвээ би шинжлэх ухаанд итгэлээ алдаж үүний үр шимийг мэдэхээ байчихсан бол энэ ертөнцөд хэрхэн яаж амьдрах байсан бол гэдгийг мэдэхгүй гайхан сууна. Ямар ч атугай шинжлэх ухаан, хүүхдийн гаслан зовлон болж латин хэл тэдний амьсгалах агаар эрүүл энхийг орлож, зөв буруу дуудлага энэ бяцхан хүмүүсийн хувь заяаг шийдвэрлэх ёсгүй гэж үргэлж боддог.

	Түүнчлэн хүүхдэд чин сэтгэлээсээ элэгсэг дотно хандаж тэдний гэр орондоо сурч эзэмшсэн дадаж заншсан бүхнийг үл ойшоон, уландаа гишгээгүй цагт л багш хүн өөрийн үүрэг зорилтоо сайн биелүүлж чадна гэдэгт би бат итгэдэг...

	Хайрт шавь Михасиа дурсан санах бүр энэ бодол минь улам гүнзгийрдэг тул би хэзээ ч тэр үзэл санаагаа орхихгүй биз. Би эхлээд Михасийн хүмүүжүүлэгч багш нь, дараагаар нь хоёрдугаар ангид ороход нь гэрийн багш нь байж нийт зургаан жил түүнтэй хамт ажилласан болохоор ижил дасал болсон нь мэдээж. Түүнээс гадна Михась бол энэ ертөнц дээр надад хамгийн их хайрлагддаг эмэгтэйн хүү байсан учраас би түүнд бүр ч дотно байсан гэдгийг би өөрөө өөрөөсөө нуух юун бил ээ...

	Тэр эмэгтэй энэ тухай огт мэдээгүй бөгөөд хэзээ ч мэдэхгүй нь магад. Би бол Вавжинкевич гэгч, ерийн нэг гэрийн багш, тэгээд бас өвчин эмгэгт баригдаж гүйцсэн хүн шүү дээ. Харин тэр эмэгтэй бол баян язгууртан гаралтай хатагтай учраас би үнэндээ түүний өөдөөс эгцлэн харж ч зүрхлэх ёсгүй бил ээ. Гэвч амьдралын хүнд бэрхэд нухлагдсан өнчин зүрх маань долгионд шидэгдсэн хясаа ямар нэг сэрвийж сэртийх юманд тээглэн зогсох лугаа адил тэр эмэгтэйд тэгж татагдсан юм. Тэглээ гээд би яах вэ дээ? Тэр эмэгтэйд ч үүнээс болж алдаж хохирох юм үгүй шүү дээ? Хавар цагт өвчтэй цээжийг минь бүлээцүүлдэг нарны ач тусаас илүү ач тус тэр над үзүүлж чадахгүй! Намайг зургаан жил түүний гэрт, түүний дэргэд амьдрах хугацаанд Мария эр нөхрөөсөө хагацаж ихэд гуньж гутарч ганцаардаж зовж зүдэрч явсан боловч ямагт эелдэг зөөлөн байж бэлэвсрэлдээ ариун үнэнч хэвээр үлдсэн юм. Намайг дурлал эзэмдчихээд байгаа хэрэг огт биш харин тахин шүтэлт эзэмдчихээд бий хэрэг гэдгийг би ойлгож байна.

	Михась ээжтэйгээ маш адилхан. Тэр хүүг над руу харах бүр л ээж рүү нь хараад сууж байх шиг санагддаг сан. Нүүр царайны хэв урагшаа унжсан өтгөн үсэн дороос сүүдэртэн цухуйх зургар нарийхан хөмсөг ялангуяа дуу нь яг л эхийнх шигээ намуун зөөлөн. Эх, хүү хоёрын зан авирт ч адил төстэй юм олон бий. Аливаа юманд хандах хандлага, үзэл санааных нь адилхныг яана. Тэд хоёулаа цагаан сэтгэлтэй түргэн зантай санаа бодол хүсэл эрмэлзэлдээ хөтлөгдөн ямар ч хохирол үзэж болзошгүй, амьдралдаа аз жаргал олох нь ховор хууччуудын ярьдгаар ёстой л хожихоосоо хохирох нь илүү хүмүүсийн ангид хамаарагдана. Зан авир, үзэл санааны ийм доголдолтой хүмүүс одоо бараг үгүй болж байгаа бөгөөд байгаль судлагч хэн бүхэн ийм хүмүүс хүсэж эрмэлзэх зүрхний согогтой төрсөн учраас зайлшгүй мөхөх тавилантай байдаг гэж хэлж магадгүй мэт санагддаг юм.

	Михаегийн эцэг, эх их баян чинээлэг тэгсэн атлаа «хэтэрхий их хүсэл эрмэлзэлтэй...» хүмүүс байсан юм. Тэд сүүлдээ хөрөнгө хогшлоо барж үгүйрэн хоосорсон гэж хэлэгдэхээргүй боловч урьдынхыгаа бодвол их л ядуу амьдардаг байлаа. Михась эцгийн гал голомтыг залгамжлах цорын ганц хүү болох тул Мария хатагтай түүнийг нэгд хүүгээ, хоёрт ирээдүйнхээ хамаг найдварыг гэж үздэг байв. Гай болоход тэр эмэгтэй ихэнх эхчүүдийн нэгэн адил хүүгээ хайрлах хайр энхрийлэлдээ автагдаж Михасийн авьяасыг хэт өндөр үнэлдэг байлаа. Михась үнэндээ мулгуу амьтан байгаагүй юм. Харин эрүүл мэнд бие бялдрын хөгжилтөөсөө хамааран авьяас нь нэлээд хожуу илрэх хүүхдийн бүлэгт багтах дунд зэргийн авьяастай жаал байсан бил ээ. Өөр нөхцөл байдалд бол тэр сургуулиа, тэр ч байтугай их сургууль амжилттай төгсөж ямар ч мэргэжил дээр үр бүтээлтэй ажиллаж чадах, хэрэгтэй хүний нэг байсан юм. Гэвч немцийн сургуулийн нөхцөл байдалд, бас тэгээд ээж нь түүний авьяасыг ямар өндөр үнэлж байгааг мэдсэн цагт тэр дэмий л шаналан зовох, хүчээ барахаас өөр яаж ч чадахгүй байв.

	Амьдралын эрээн барааныг бишгүйдээ үзэж сайн муу алив юманд гайхахаа больсон хүн гэж өөрийгөө бодож явсан би тэсвэр хатуужил, эрэмгий зан, уйгагүй хөдөлмөрлөх зэрэг хүний сайн чанар хүртэл хүүхдэд гай болдог жигтэйхэн орчин ахуй байдаг гэдэгт итгэж ядан явснаа нуух юун. Энэ бол үнэхээр эрүүл биш явдал мөн бөгөөд хэрвээ надад хорсол гомдлоо үгээр илэрхийлэх эрх байдаг сан бол: манай үеийн ухаантан мэргэдийн зүүдэнд ч ороогүй зүйл энэ хорвоод элбэг дүүрэн юм... гэж Гамлеттай хоолой нийлүүлэн хэлэх сэн.

	Би Михасьтай, миний ирээдүй түүний дүнгээс хамаарах юм шиг чармайн хичээллэдэг байлаа. Надад болон манай Михасид хөөрхий тэр эмэгтэйг гомдоохгүй байж улирлаар сайн дүнтэй гараад түүний нүүрэнд баярын мишээл тодорч байхыг харах цорын ганц зорилго байсан юм. Михась маань сайн дүн авах бүрдээ нүүр царай нь гэрэл гэгээтэй болчихсон юм уу гэмээр баяр хөөртэй орж ирдэг сэн. Түүнийг сайн дүн авсных нь дараа ажихад үргэлж уйтгартай байдаг хоёр нүд нь сэргэж нүүрсний цог шиг гялалзан, нүүрэнд нь инээмсэглэл тодорсон цэх гоолиг нуруутай том гэгчийн эр болсон мэт харагддаг бил ээ. Тэр хаалга нээж дүүрэн номтой үүргэвчээ явуут дундаа мөрнөөсөө мултлан авч: «За Вавжинкевич гуай, ээж минь ёстой баярлана даа! Би өнөөдөр газар зүйн хичээл дээр... ямар авсныг таа л даа?» гэнэ.

	Намайг тааж чадахгүй байгаа мэт дүр үзүүлэхэд тэр хүзүүгээр тэврэн авч чихэнд хэлэх гэж байгаа мэт мөртөө маш чангаар:

	— Онцсайн үнэхээр онцсайн шүү гэж бахдал төгс өгүүлнэ.

	Ийм тохиолдол бид хоёрын аль алины баяр бахдалын мөч болон өнгөрдөг байсан юм. Энэ мэт баярт өдрүүдийн орой Михась маань хэрвээ би бүх хичээлдээ онцсайн дүн авчихвал яах бол гэдгийг төсөөлж ядан элдвийг бодон дэмий л надтай ба өөрөө өөртэйгөө энэ тэрийг ярина.

	— Бурхан багшийн мэндэлсэн өдрөөр бид Залесинд очно. Өвөл цаг болсон хойно, цастай байх нь лав. Тийм учраас бид чаргаар явж таарна... Биднийг шөнө хүрч очиход тэсэж ядан хүлээж суусан ээж минь намайг тэвэрч үнсээд дараа нь за миний хүү ямар дүн авсан гээд л асууна даа... Намайг зориуд уруу царайлсан дүр үзүүлэхэд дүнгийн хүснэгт аваад уншиж эхэлнэ. Гэтэл бурхны ном онцсайн, немц хэл онцсайн, латин хэл онцсайн... цөм онцсайн харагдана. Ямар гоё вэ, Вавжинкевич гуай!

	Ингэж хэлээд хөөрхий тэр жаал хүү нулимсаа гүйлгэнүүлэхэд би түүнийг тайвшруулж аргадах нь бүү хэл өөрөө эх хүү хоёрын хувь заяаны тухай элдэв бодолд автагдан Залесин дэх нам тайван байшин түүний сайн санаат эрхэмсэг эзэгтэй, хүүгээ онцсайн дүнтэй хүрч очиход нь ямар их баярлахыг төсөөлж байлаа.

	Би ийм байдлыг ашиглан Михасьд чиний эрүүл энх байж суралцах явдал, ээжийгээ сэтгэл санааны талаар дэмжих маш чухал хүчин зүйл болох учраас намайг зохих хэмжээгээр унтаж, зугаалж бай гэхэд уйлах хэрэггүй, шөнө хичээл давтах гэж битгий зүтгэж бай гэх мэтчилэн сургадаг байв. Миний ийм үгэнд сэтгэл нь догдолсон хүү намайг тэврэн авч:

	— Таны зөв ах минь! Харин би яаж эрүүл энх явж ээж, бяцхан Леля хоёртоо танигдахааргүй болтол өсөж том болох бил ээ дээ хэмээн байн байн үглэнэ.

	Би хатагтай Мариягаас хүүгийн минь биеийг сайн бодож байгаарай гэсэн хүсэлт бүхий захидал олон авсан боловч өдөр хоног өнгөрөх тутамд Михасийн бие эрүүл, сурлага сайн байх нөхцөл байхгүй юм байна гэдэгт улам бүр итгэсээр байв.

	Хэрвээ Михасьд зааж байсан хичээлүүд нь хэтэрхий хүнд байсан сан бол түүнийг нэгдүгээр ангид улираагаад ч гэсэн аргалах сан. Гэтэл ямар ч утга агуулгагүй тэр хичээлүүдийг Михась сайн ойлгож байсан юм. Иймээс хэргийн учир хичээлд биш, харин хичээлд зарцуулж байгаа цаг хугацаа, жаал хүүгийн тааруухан мэддэг немц хэлэнд байв. Ийнхүү миний талаас Михасьд тус хүргэх ямар ч бололцоогүй байсан учир би аргаа барахдаа баярын амралт л түүний хэт хүнд хөдөлмөрөөс болж суларч доройтсон биеийг сайжруулж магадгүй хэмээн горьдож суудаг болсон юм.

	Хэрвээ Михась биеэ барьж чаддаг сан бол би түүний төлөө тэгж их санаа зовохгүй байсан. Гэтэл тэр, амжилтад баярлахаасаа золгүй явдалд санаашрах нь илүү хүүхэд байсан юм. Тэгээд ч «Онцсайны» баяр хөөр болох өдөр гай таарахад, нэн цөөн тохиолдоно.

	Би түүнийг толгойгоо хаалгаар дөнгөж цухуйлгав уу үгүй юү нүүрийг нь хараад л өнөөдөр ямар дүн авч ирснийг нь анддаггүй сэн. Ялангуяа муу дүн авсан бол бүр ч андашгүй.

	— Муу авчихаа юу?

	— Тийм!

	— Хичээлээ мэдсэнгүй юү?

	Заримдаа тэр «мэдэхгүй байсан» гэж хариулах боловч «мэдэж байсан, хариулж чадаагүй» гэх нь олонтоо.

	Михасьтай хамт хичээлээ давтаж бай гэж зориуд гэртээ авчирсан хоёрдугаар ангийн тэргүүн сурагч бяцхан Овицкий: 

	— Михась шударгахан ярьж чаддаггүй учраас л муу дун авдаг гэж хэлж_бил ээ.

	Жаал хүү оюун ухаан, бие бялдрын хувьд хэчнээн ядарч доройтох тусамд түүний муу авах нь төчнөөн олшрох болов. Түүний ханатлаа уйлсныхаа дараа чимээгүй сууж шинэ хүч чадал сэлгэсэн мэт хичээлээ шамдуун гэгч уншиж эхлэхийг ажихад тайван мэт царайд нь ямар нэг найдлага төрүүлэмгүй байдал, бас маш яарч тэвдсэн шинж тодордог байж бил ээ. Михась, түүний хичээл номдоо муу, бас бие нь базаахгүй байгаа явдал эцсийн эцэст төрүүлсэн эхдээ булшны нүх ухаж байгаа хэрэг мөн гэж бодох бүрдээ хоёр гараараа толгойгоо даран буланд шигдээд суучихдаг байв. Чухамхүү энэ бодол нь л Михасийг хааш нь ч хөдөлгөхгүй ёстой л дөнгөтэй юм шиг барьж байсан юм. Түүний шөнөжин сууж хичээл давтах нь бүр ч олширлоо. Албаар унтуулчихна гэж айхдаа намайг сэрээчихгүйн тул харанхуйгаар сэмхэн босож дэнлүүгээ үүдний өрөөнд авчирч асаагаад хичээллэдэг болсон байв. Намайг мэдэх хүртэл хэдэн шөнийг тэр галлаагүй тасалгаанд ингэж өнгөрүүлжээ. Надад өөрөө босож түүнийг тасалгаандаа дуудаж оруулан бүх хичээлийг нь дахин хамт давтахаас өөр арга байсангүй. Чухам ингэсний ачаар л хичээлээ бүгдийг мэдэж байж хий дэмий даарч хөрж суух хэрэг юун байх вэ гэдгийг Михасьд итгүүлж болох байв. Эцсийн эцэст тэр хичээлээсээ юуг нь мэдэж юуг нь мэдэхгүй байгаагаа өөрөө ч ойлгохоо больчихлоо. Жаал хүүгийн минь тэнхээ тамир доройтож турж эцээд нүүр нь цонхийн шарлаж улам гуньж гутрах болов. Нэг удаа би хатагтай Мариягийн даалгавраар Михасьд өдөр бүхэн ярьдаг байсан «өвгөн ахын ач зээ нартаа ярьсан» түүхээс2 ярьж байтал Михась гэнэт нүд нь гялалзан ухасхийн босов. Би түүний нэвт харах мэт ширүүн харцтай тулгараад баахан зэвүүцэж суутал:

	— Энэ чинь үнэндээ үлгэр биш юм гэж үү? Хэлээч! Яагаад гэвэл... гэж тэр хашхирах шахам хэлэв.

	Намайг гайхаж тэвдсэндээ болоод: 

	— Юу гэнэ ээ, Михась? гэхэд тэр хариу хэлэхийн оронд шүдээ тас зуун хэсэг зогссоноо цурхиран уйлж эхлэв. Би түүнийг удтал тайтгаруулж чадсангүй.

	Михасийн уур хилэн юунд ингэж бадарсныг Овицкийгоос асуухад тэр хариулж чадахгүй ч байсан юм уу, хариулахыг хүсээгүй ч юм уу, юу ч хэлсэнгүй. Гэвч би өөрөө тааж мэдсэн юм. Немцийн сургуульд сурч байгаа польш хүүхэд өөрсдийг нь доромжлон басамжилсан зүйл нэг бус улаа сонссон нь мэдээж хэрэг. Ийм зүйлүүд нь олонх хүүхдүүдэд зөвхөн багш нар ба сургуулийн захиргаагаа үл ойшоох төдийхнөөс өөр цочрол үзүүлдэггүй байсан бол Михась шиг санасан бодсоноо нууж хаадаггүй шулуун шударга хүүхдэд маш эвгүй санаа төрүүлдэг байжээ. Ийнхүү жаал хүү хоёр өөр хүч, хоёр өөр дуу хоолой сургаалын аль алиныг хүлцэнгүйгээр мэдэрч сонсож суух ёстой байлаа. Зарим нь байх ёстой сайн зүйл гэж магтаж байгаа юмыг нөгөө нь хоцрогдсон инээдэм доог болсон хэрэггүй зүйл гэж жигшинэ, нэгнийхээ сайн сайхан үйл явдал гэсэн юмыг нөгөө нь гэмт хэрэг гэж үзнэ. Ийм хоёрдмол байдлын дунд жаал хүү маань зүрх сэтгэлээрээ сонгож авсан замаараа замнахаар эрс шийдсэн боловч өглөөнөөс орой хүртэл хуурамч дүр үзүүлэх, энэ гаслант байдалдаа олон өдөр хоног сарыг өнгөрүүлэхээс өөр аргагүй байлаа... Хүүхдийн хувьд ямар их хүнд бэрх байдал вэ!

	Михась хачин хувь тавилантай хүн юм. Хүний амьдралын сайн муу аливаа үйл явдал хүүхэд цаг өнгөрч эр бие өсөж, хүний зэрэгт хүрсний дараа эхэлдэг бол Михась арван нэгхэн настайдаа ёс суртахууны дарлагдал далдлагдсан гуниглал, сэтгэлийн түгшүүр, үр дүнгүй чармайлт сэтгэлийн дотоод дахь тэмцэл, үргэлж газар авсаар буй найдлагагүй байдал зэрэг хүний бүхий л зовлон зүдүүрийг амсаж явна. Түүний турьхан бие өчүүхэн хүч нь энэ хүнд дарамтыг давах чадалгүй байлаа. Өдөр хоног өнгөрөх тусамд хөөрхий жаал хүү улам их хүч зарцуулж тэр хэмжээгээр хөдөлмөрийнх нь үр дүн буурч доошлон зориг нь мохох болов.

	Хатагтай Мариягийн захидал урьдын адил уян зөөлөн үгтэй байсан нь Михасьд тус болохоосоо тушаа болж түүнийг улам бүр шаналгаж байв.

	 

	«Михась минь, бурхан чамд ер бусын авьяас чадвар заяажээ. Чи минь эх намайгаа баярлуулж, эх орондоо ач тусаа үзүүлсэн сайн хүн болох нь дамжиггүй. Миний энэ итгэл найдвар намайг хуурахгүй гэдэгт би лавтайяа итгэнэ» 

	 

	гэж ээж нь бичжээ.

	Михась хүү ийм захидал авмагцаа хамаг бие нь салганан миний гарыг шүүрч аваад:

	— Вавжинкевич гуай минь, би одоо яана! Би яах вэ? хэмээн мэгшин уйлна аа.

	Үнэхээр ч энэ хүнд байдлаас тэр яаж гарах бил ээ дээ? Түүнд хэл сурах төрөлхийн авьяас билиг байгаагүй, нэгэнт немцээр олигтой ярьж чаддаггүй байсан хойно яах ч бил ээ дээ?

	Амралтын өдөр «бүх санваартнууд»-ын өдөр ойртлоо. Улирлын дүн тааруухан: гурван үндсэн хичээлдээ дунд дүнтэй байв. Би түүний хүсэлтийг харгалзан улирлын дүнг нь хатагтай Марияд явуулсангүй. Учир гэвэл Михась маань мөргөл айлдах гэсэн юм шиг алгаа хавсарч наманчлаад Вавжинкевич гуай минь, «бүх санваартнууд»-ын улирлын дүн гарах ёстой гэдгийг ээж мэдэхгүй шүү дээ тэгээд ч бурхан багш өөрийнхөө төрсний баяраар намайг өршөөн тэтгэж юун магад тул миний дүнг битгий явуулаач гэж гуйсан юм.

	Хөөрхий тэр хүү муу дүнгүүдээ засаж чадна гэдэг горьдлогоор өөрийгөө хуурч байсан бөгөөд үнэнийг хэлэхэд би ч бас тэгж горьдож байв. Би түүнийг сургуулийнхаа амьдралд дасаж дадаад улмаар гадаад хэл сайн сурч зөв дууддаг болно, аажимдаа бүр хичээл давтах цаг хугацаа нь ч богиносно байх гэж бодож явдаг байлаа. Хэрвээ би ингэж боддоггүй сэн бол аль хэдийн хатагтай Марияд захидал бичиж бүх үнэн байдлыг тоочиж илчлэх байсан шүү дээ. Гэтэл бидний итгэл найдвар биелэгдэж эхэлж байгаа мэт байдал бий болов. Михась амралтынхаа дараа гурван онц дүн авсны дотор латин хэл оролцсон байв. Ангийнхаа бүх хүүхдүүдийн дотроос Михась ганцаараа латины «баярлах» гэдэг үйл үгийн өнгөрсөн цагийг мэдэж байжээ. Михась үүний өмнө хоёр «онцсайн» дүн авчхаад латинаар «би баярлаж байна» гэдгийг яаж хэлдгийг надаас асууж байсан тул тэр үгийг сайн мэдэж байсан аж. Жаал хүү латин хэлний хичээлд онцсайн дүн авсандаа учиргүй их баярлаж ээждээ 

	 

	«Хайрт ээж минь ээ! Та латины «баярлах» гэдэг үгийн өнгөрсөн цагийн хэлбэр ямар байдгийг мэдэх үү? Та ч, бяцхан Леля ч үүнийг мэдэхгүй биз, яагаад гэвэл ангийнхаа бүх хүүхдүүдийн дотроос би ганцаараа мэдэж байсан юм» 

	 

	гэж эхэлсэн захидал бичсэн юм.

	Михась ээжийгээ шүтээн мэт хүндэтгэдэг хүүхэд байлаа. Энэ үеэс хойш тэр надаас латины үйл үгсийн энэ тэр хэлбэрүүдийг үеэн залгаагүй шалгааж суудаг болох нь тэр.

	Авсан дүнгээ хэвээр хадгалах явдал түүний амьдралын гол зорилт боллоо. Гэвч Михась маань тийм ч удаан аз хийморьтой байж чадсангүй. Этгээд польш аялгуу нь тэвчээрээр олсон өчүүхэн сайн нэрийг нь баллаж, бас үздэг хичээлийг нь тоо хэт олон байснаас хичээл бүрийг давтахад ядарч цуцсан тархинд шаардагдах хэмжээний цаг хугацаа зарцуулах боломжгүй байв. Бас нэгэн санамсаргүй болсон тохиолдол нь бидний цаашдын ажил үйлс бүтэлгүй болохын шалтгаан боллоо. Михась, Овицкий хоёр нэг удаа бичгийн ажил хийх даалгавраа надад хэлэхээ мартчихаад хийлгүй очжээ. Овицкий нь ангидаа тэргүүн сайн сурагч байсан тул түүний даалгавар хийгээгүй гэдгийг хэн ч мэдсэнгүй өнгөрчээ. Харин Михасийн хэрэг задарч нийтийн өмнө хөөхийг сануулан донгодуулсан байлаа.

	Багш нар нь Михасийг даалгавар хийхээсээ залхуурч санаатайгаар гэрийнхээ багшаас нуусан гэж зэмлэхэд аливаа худал үнэн хэрүүл маргаанд авьяасгүй хөөрхий хүү өөрийгөө буруутай биш гэдгийг тэдэнд батлан үнэмшүүлж чадаагүйгээс ийм хэрэг гарсан бололтой. Түүгээр ч барахгүй өөрийгөө хамгаалах зорилгоор Овицкийн даалгавраа хийхээ мартсаныг хүртэл хэлж болох байсан авч энэ нь сургуулийн ёс журамд харш зүйл байсан учир хэлсэнгүй өнгөрчээ. Би Михасийгаа хамгаалж үзсэн боловч немцүүд намайг хүүхдийн залхуу хойрго дутагдлыг өөгшүүллээ гэж зэмлэсэн юм. Энэ бүхэн надад багагүй зовлон тарьсан боловч Михасийн байдал намайг бүр ч түгшүүлж эхлэв. Тэр орой би, Михасийг хоёр гараараа толгойгоо даран намайг сонсоогүй гэж бодсон бололтой: «Яасан хэцүү вэ!» «Яасан хэцүү вэ!» «Яасан хэцүү вэ!» хэмээн аман дотроо үглэн байхыг харлаа.

	Дараа өглөө ээжээс нь захидал ирлээ. Хатагтай Мариягийн хүүгээ «онцсайн» дүн авсанд баярлан бичсэн уян зөөлөн үгс нь түүнд бас нэгэн шинэ дарамт болов.

	Михась нүүрээ гараараа дарж:

	— Би ээжийгээ мөн сайн тайвшруулж байна гээд мэгшин уйлж эхлэх нь тэр.

	Маргааш өглөө нь намайг савтай номыг нь үүрүүлж өгөхөд тэр арай л гуйваад уначихсангүй. Би түүнийг сургуульд нь явуулахгүй санаатай баахан оролдсон боловч над өвдсөн газар байхгүй гээд болохгүй. Харин толгой эргэж унаж магадгүй гэж айж байна, намайг хүргэж өгөөч гэлээ. Үд орчимд дахиад л дунд дүнтэй эргэж ирлээ. Энэ дүнг маш сайн мэдэж байсан хичээл дээрээ авсан бөгөөд Овицкийн яриагаар бол айснаас болж нэг ч үг хэлж чадаагүй ажээ. Сургууль дээр нь түүнийг: «харгис үзэл санаа, зөн бэлгэ» нэвт шингэсэн мулгуу, залхуу хүүхэд гэж үзэх боллоо.

	Өөрийгөө мулгуу, залхууч гэж үзэж байгаа тухай гадарлаж мэдсэн Михась ийм нэрээс салж ангижрах зориг шийдэн усанд живж буй хүн долгионтой тэмцэх лугаа нэгэн адил өөрийн чадах бүхнийг хийсэн боловч ямар ч үр дүнд хүрсэнгүй.

	Эцсийн эцэст Михась өөртөө өөрийнхөө хүчинд итгэхээ больж түүний бүх чармайлт, бүх хүч хөдөлмөр ямар ч үр дүн өгөхгүй хэчнээн ч чармайсан яасан ч муу сурах болно гэдэг дүгнэлтэд хүрчээ. Үүний зэрэгцээгээр ээж минь юу гэж хэлэх бол, миний энэ байдал ээжид минь хэчнээн их уй гашуу тарих бол, үүнээс болж ээжийн минь бие доройтчих болов уу? гэхчлэн элдвийг бодох болов.

	Залесинаас Михасьд хааяадаа захидал бичдэг сайн санаатай боловч юмны нарийн учрыг олохдоо муухан лам өөрийнхөө захидал бүрийг:

	 

	«Эхийн чинь баяр баясгалантай эрүүл мэнд энх тунх явах уу, үгүй юү гэдэг чиний сурлага, сахилга, биеэ хэрхэн авч явахаас шууд хамаарна гэдгийг үргэлж санаж явах хэрэгтэй» 

	 

	гэж төгсгөдөг байсан юм. Михась энэ захиасыг цаг үргэлж санаж явдаг учраас нойрон дундаа хүртэл «Ээж минь, ээж минь!» гэж уучлал гуйсан мэт гиншиж үглэдэг байлаа. Гэсэн ч хичээл сурлагадаа улам бүр муудаж сул дүн авах нь бүр олширлоо. Энэ завсар бурхны мэндэлсний баяр хариугүй ойртож улирлын дүн нь ямар гарах бол гэж тээнэгэлзэж суух аргагүй болов. Би хатагтай Марияд хүүгийнх нь сурлагын тухай урьдчилан мэдэгдэх нь зүйтэй гэж зориг шийдээд түүнд захидал бичиж эхэллээ. Хүүхэд нь өвчтэй, бас тэгээд хичээлдээ хэт их дарагдаж байгаа, хэчнээн их хүч чадал гарган хичээвч цаашид хичээллэх бололцоогүй болсон хийгээд баярын дараагаар сургуулиас нь гарган тосгондоо аваачиж юуны өмнө биеийг нь сайжруулах хэрэгтэй зэргийг илэн далангүй, эрс шийдмэг бичив. Хариу захидал нь яахын аргагүй эх хүний бардам сэтгэлээр бичигдсэн нь илт авч юмыг ихэд эргэцүүлэн боддог, үр хүүхдэдээ хэчнээн их хайртай эх болох нь тод байлаа. Би Михасийн санаа нь зовно гэж болгоомжлон энэ захидлын тухай ч түүнийг сургуулиас гаргаж авах бодолтой тухайгаа ч, түүнд хэлсэнгүй. Харин чиний хичээл номоо уйгагүй оролдож байгааг ээж чинь мэдэж байгаа. Тэгэхлээр бид хоёрт ямар ч бүтэлгүй явдал тохиолдсон ээж чинь түүнийг ойлгоно гэдгийг дурсав. Ийм яриа түүний сэтгэлийг мэдэгдэхүйц хөнгөвчилсөн бололтой, тэр сүүлийн үед уйлаагүйгээрээ удаан уйлж: «Би ээждээ ямар их гай тарина вэ?» хэмээн байн байн үглэнэ. Гэсэн ч мөдхөн төрөлх тосгондоо очиж төрүүлсэн эх, бяцхан дүү Леля, Машальский нартайгаа уулзана гэсэн нэгэн бодол түүний сэтгэлийг хөдөлгөж байгаа бололтой нэг үе инээмсэглэнэ. Сэтгэл санааны гүн хямралд автагдсан жаал хүүг удаан харж суух нь над үнэхээр хэцүү байсан тул би ч бас Залесин орох цаг хэзээ болох бол гэж тэсэж ядан хүлээх болов. Залесин тосгонд Михасийг эхийн хайр энхрийлэл, нам гүм тайван байдал хүлээж байсан юм. Тэнд хичээл нь хүртэл эндэх шиг хүйтэн зэвүүн, дур гутам биш харин сонирхолтой, дур хүсэл татсан ажил болж хувирах нь дамжиггүй. Тэнд бүхий л орчин ахуй нь өөриймсөг, ойр дотно байх тул хүүхдийн амьдрах амьсгалахад нь хялбар дөхөм байх бил ээ. Би энэ удаагийн баяр Михасийн аврал нь гэж үзэж тэр өдрийг хүлээж хуруу даран тоолж суух болов. Гэвч энэ богино хугацаанд хүртэл харамсалтай явдал гарсаар л байв. Михась «ёс алдлаа» гэж нийтийн өмнө дахин сануулга авчээ. Энэ явдал баярын яг өмнөхөн болсон тул бүр ч их хэцүү байлаа. Бардам зантай, гуньж гутрахдаа хялбархан жаал хүү тэр үед чухам юу бодож шаналж явсныг энд бичихийн хэрэггүй биз. Түүний тархи толгойд ямар эмх замбараагүй юм бодогдсон гэж санана! Зүрхийг нь хэдэн хэсэг зүсээд хаячих шиг болж, нүдний нь өмнө гэрэл гэгээний оронд, нэвтэрч туулшгүй харанхуй манан бүрхсэн байх даа. Тэр ёстой л хүчит салхин дор бөгтийсөн тариан түрүү шиг болсон байлаа. Сүүлдээ арван нэгхэн настай энэ хүүгийн нүүр царай уй гашууд автагдаж, нулимс нь амьсгалыг нь таглачих гээд байгаа юм шиг мэгшилтээ барьж ядаж харагдана. Нүд нь шархадсан шувууны нүд шиг гөлийж ирснээ хачин бодолхийлж талимааран нойрмоглоод хөдөлгөөн нь жигд биш, үг яриа нь жигтэйхэн удаан болчхов. Тэгснээ бүр нам гүм болж тайвширсан мэт сэтгэгдэл төрүүлэх авч нэн дуулгавартай болсон байв. Намайг гадуур зугаалах цаг болжээ гэхэд урьдын адил дургүйцэж зөрсөн ч үгүй дугайхан малгайгаа авч миний араас дагаж гарав. Хэрэв энэ нь ерийн нэг үл тоомсорлолт байсан  сан бол би баярлах бил ээ. Гэтэл үүний цаана хувь заяандаа гутарч шаналснаас бий болсон ужиг өвчин нуугдаж байлаа. Тэр номуудаа дэлгэн урьдын адил хичээлдээ бэлтгэх авч ихэвчлэн, заншчихсан болохоороо л тэгж суудаг ажээ. Хэдийгээр хүн харахад үйл үгийн хувилал давтаад сууж байгаа мэт боловч үнэндээ өөр зүйлийн тухай, заримдаа бүр юу ч бодохгүй суугаа нь мэдэгдэж байлаа. Нэг удаа намайг «Михась аа, хичээлээ бэлтгэсэн үү?» гэж асуухад яг л нойрон дундаа ярьж байгаа юм шиг үг бүрийг сунжруулан: «Вавжинкевич гуай минь, давтаад давтаад ч нэмэргүй биз ээ гэж би бодож байна» гэж хариуллаа. Би түүний амсаж буй зовлон зүдүүрийг нэмэгдүүлчихээс айгаад дэргэд нь эхийнх нь тухай дурсахаа ч болив.

	Михасийн биеийн байдал миний санаа сэтгэлийг улам бүр зовоох боллоо. Тэр харсаар байтал эцэж тураад царай нь бүр зэвхий цагаан болов. Зөвхөн ядарч зүдэрч сэтгэл нь шаналсан үед шанаанд нь гүрийж тодордог нарийн судаснууд одоо байнга харагдаж байдаг болжээ. Гэвч гэмгүй сайхан санаа нь нүүр царайг гэрэлтүүлсэн хэвээр байв. Хатаж хорчийсноос үзэсгэлэнт дэлбээ нь харамсалтайяа бөхийж байгаа цэцгийг санагдуулам гуа сайхан энэ нүүр царайг харахад гүнээ гутрах сэтгэл төрнө.

	Тэр өөрт нь юу ч тохиолдоогүй мэт дүр үзүүлсээр байсан боловч өдрөөс өдөрт сульдаж туйлдсаар байгаа нь илт. Михась бүр үүргэвчтэй номоо ч даахаа больчихсон тул би түүний үүргэвчинд нь зөвхөн хоёр, гурван ном хийж өгөөд бусдыг нь өөрөө авч явдаг болов. Энэ үеэс эхлэн би Михасийг өдөр бүр сургуульд нь хүргэж өгдөг, сургуулиас нь авчирдаг боллоо.

	Биднийг ингэж тэгсээр байтал баяр ч болчихлоо. Залесинаас биднийг авахаар явуулсан морьд ирсээр хоёр хоног өнгөрлөө. Хатагтай Мария ч биднийг тэсэж ядан хүлээж байна гэсэн захидал ирүүлсэн байв. 

	 

	«Хичээл сургууль чинь чамд их хүнд байгааг би сонссон тул онц дүн авахыг чамаас шаардахгүй, гэвч багш нар чинь чиний хүч хөдөлмөрөө хайрлахгүй чармайн ажиллаж байгаа болон сайн сахилга батаараа хангалтгүй дүнгүүдээ нөхөхийг эрмэлзэж буй гэдгийг миний нэг адил ойлгоосой гэж би хүснэм» 

	 

	гэж хатагтай Мария захидлаа төгсгөжээ.

	Гэтэл Михасийн багш нар нь түүний талаар огт өөр юм бодож байсан тул улирлын дүнгийн тухай Мария хатагтайн дээрх найдвар ч талаар өнгөрөв. Михасийн сүүлийн удаа олны өмнө авсан сануулга нь ч хатагтай Мариягийн сайн чанар хэмээн үнэлж байсан зан араншинтай холбоотой байв. Немц багш нарын үзлээр бол хэл сурах талаараа ч, ёс суртлаараа ч «польшчууд хоцрогдсон» хүмүүс гэсэн доромжлолыг нь хүлцэнгүй инээмсэглэлээр өнгөрөөдөг сурагчид л сахилга баттайд тооцогддог байжээ. Ёс суртахууны ийм ойлголтын уршгаар Михасийг ирээдүйд сайн хүн болох төлөвгүй бөгөөд зааж байгаа хичээлүүдийг үр ашигтайгаар ойлгох авьяас чадваргүй атлаа сургуулийн суудал дэмий бөглөж суугаа хүүхэд хэмээн үзэж сургуулиас нь хасчхав. Энэ шийдвэрийг Михась орой ирэхдээ авчрав. Гадаа тэнгэр бүрхэн цас хаялж гэрт бараг харанхуй байсан тул би түүний нүүр царай ямар байгааг олж харж чадсангүй. Тэр тасалгаа дундуур шууд өнгөрч гараад цонхны дэргэд очиж дуугүй зогсон агаарт хуйлран эргэлдэх цасны ширхгийг гөлрөн ширтэнэ. Жаал хүүгийн толгойд яг л энэ цасан ширхгүүдийн нэг адил элдвийн бодол эргэлдэж байгаа даа гэж би бодоод түүнд улирлын дүнгийн тухай нь ч түүний сургуулиас хөөгдсөн тухай нь ч ярихгүй байхаар шийдлээ. Бид хоёрыг элдвийн юм бодон хэн нь хэндээ юу гэж хэлэхээ олж ядан тээнэгэлзсээр байтал хагас цаг хэртэй хугацаа өнгөрч гадаа бүр харанхуй болсон байв. Би авч явах юмаа хайрцагт хийж эхлэх зуураа цонхны дэргэд зогссоор байгаа Михасийг харж тэссэнгүй:

	— Михась чи тэнд юу хийж байна вэ? гэж асуучхав.

	— Ээж минь Лелягийн хамт зочид хүлээн авах ногоон танхимдаа галын дэргэд суугаад миний тухай бодож байгаа даа? гэж чичирхийлсэн дуугаар ээрч хэлэв.

	— Тийм байлгүй дээ. Чиний хоолой чинь яагаад чичрээд байна аа? Бие чинь зүгээр үү?

	— Бие зүгээр ээ, харин их хүйтэн юм шиг байна.

	Би тэр дороо ор дэр засаж хувцсыг нь тайлах зуураа туранхай шилбэ, дэрс шиг нарийн болсон гар хурууг нь хараад баахан өрөвдөх сэтгэл төрлөө. Тэгээд албын хүчээр жаахан цай уулгаж байдаг л муусайн юмаараа хучиж өгөв.

	— Одоо дулаан байна уу?

	— Яриа алга! Харин толгой л жаахан өвдөөд байна.

	Михасийн толгой өвдөхгүй бол өөр хэний толгой өвдөх вэ дээ!Тэр ядарсандаа болж бяцхан цээжээрээ хүнд амьсгалсаар түдэлгүй унтаж хоцорлоо. Миний бие бас тааруухан байсан тул авч явах юмаа саванд нь хийчхээд хэвтээд өглөө. Гэрлээ үлээчхээд л тэр дорхноо унтаж хоцорчээ.

	Шөнийн гурван цагийн орчимд нөгөөх дэнлүүний гэрэл, нэгэн жигд хүнгэнэх танил дуун намайг сэрээчихлээ. Би нүдээ нээмэгцээ Михасийг хараад зүрх минь палхийгээд явчихлаа. Ширээн дээр байгаа асаалттай дэнлүүний хажууд дан цамцтай Михась ном шагайн хоёр хацар нь ув улаан болчихсон ямар нэг юм цээжлэх гэж ихэд чармайж байгаа бололтой нүдээ хагас анин, толгойгоо гэдийлгэж нойрмог дуугаар:

	— Коньюнктивус - болзох төлөв: хэрэв би хайрлаж, хэрэв чи хайрласан бол... гэж латинаар ахин дахин уншиж суув.

	— Михась!

	— Коньюнктивус: хэрэв би хайрлаж, хэрэв чи хайрласан бол..

	Тэр сэрж, намайг танихгүй байгаа мэт нүдээ цавчлан гайхаж харав.

	— Чи юу хийж байна? Яаж байна хүү минь?

	— Бүгдийг эхнээс нь давтаж байна. Ямар ч байсан маргааш «онцсайн»... авах хэрэгтэй гэж инээмсэглэн хариулав.

	Би Михасийг гараас нь хөтөлж оронд нь орууллаа. Түүний бие галаар төөнөх шиг халуун байв. Аз болоход манай тэр байшинд эмч суудаг байсан тул би түүнийг тэр дорхноо дуудаж авчирлаа. Эмч удаан бодож эргэлзсэнгүй судсыг нь барьж үзээд духан дээр нь гараа тавьж тархины үрэвсэл туссан байна гэв.

	Тоогүй юм болжээ! Бяцхан амьтан өдөр шөнөгүй ном шагайж бас хажуугаар нь элдвийн юм бодсоор байгаад энэ шүү дээ!

	Өвчин нь маш түргэн хүндэрч аюултай байдал... Би хатагтай Марияд яаралтай мэдээ хүргэв. Маргааш нь үүдний өрөөний хонх жингэнэн дуугарч түүний ирснийг мэдээлэв. Хаалга нээж өгвөл торон алчуурын цаанаас хатагтай Мариягийн хувхай даасан цонхигор царай нүдэнд тусаж, түүний ер бусын хүч орсон хуруунууд мөрөнд шигдэн юу дуулах бол гэсэн янзтай хурц харцаа миний нүүрнээс огт салгалгүй байж.

	— Амьд уу? гэж асуулаа.

	— Амьд аа. Эмч арай дээрдэж байна гэсэн гэж би хариулав.

	Мария цан хүүрэг болсон алчуураа араад нь болгоод Михасийн өрөө рүү гүйж орлоо. Михасийн амьд байсан нь үнэн боловч дээрдэж байна гэдгийг нь би худал хэлчихсэн юм. Тэр ээжийгээ хажуудаа сууж гарыг нь барихыг ч таньж мэдсэнгүй. Намайг духан дээр нь хүйтэн мөс тавьсны дараа Михась түүний дээрээс тонгойн ширтэж буй нүүрийг таньж ядаж байгаа бололтой нүдээ онийлгон ажиглаж эхлэв.

	Тэр их халуурч үгээ сольж байснаа ухаан орж ядан уруул амаа татвалзуулан инээвхийлж гэнэт:

	— Ээж ээ! гэж шивнэв.

	— Эх нь гарыг нь шүүрэн авч тэврээд замд өмсөж ирсэн гадуур хувцсаа ч тайлалгүй хэдэн цаг суулаа. Намайг хувцсаа тайлахыг сануулахад:

	— Нээрээ тийм, би малгайгаа авахаа мартчихжээ гэлээ.

	Марияг малгайгаа авахад нь түүний гоо үзэмжит сэргэлэн залуу царайг чимэглэж байсан шар үсэнд нь буурал орсон байхыг хараад дотор харанхуйлах шиг боллоо. Гурав хоногийн өмнө түүний толгойд лав ийм буурал үс байгаагүй байх даа.

	Мария хүүгийнхээ хүйтэн жинг сольж тавиад, эмийг өглөө. Михась түүний хөдлөх бүрийг нүд салгахгүй ажиж хэвтсэнээ дахиад л танихаа байчихлаа. Орой болоход халуун нь бүр нэмэгдэв. Тэр үгээ сольж Немцевичийн дуунуудаас «Жулкевскийн дуулал»-ыг уншиж байснаа гэнэт больж сургууль дээрээ байгаа юм шиг ярьж эхэлснээ бас байчхаад баахан латин үг ялгалж гарлаа. Би түүний яриаг болбол сонсохгүй байх санаатай орон гаран байв. Михась өвчлөхөөсөө бүр өмнө ээжийгээ гайхуулах гэж нууцгайгаар шашны ном уншиж сурч байжээ. Үдшийн бараг бүрий нам гүмээр амь тавихын даваан дээрээ ирээд байгаа арван нэгхэн настай хүү сульдаж доройтсон дуугаар:

	— Үхэл намайг мөч алдалгүй мөрдсөөр байхад бурхан минь чи юунд намайгаа өршөөл ивээлгүй орхиж, уйтгар зовлонд нэрвэгдүүлнэ вэ! гэж уншихыг сонсоход миний бүх бие хүйт даан зарсхийв.

	Хүүгийн энэ үг надад ямар их эмгэнэл төрүүлснийг илэрхийлж эс чадав. Бурхны мэндэлсний баярын өмнөх өдөр байлаа. Гудамжинд хөгжилтэй дуу сонстож, чарганы хонх жингэнэн дуугарна. Хот хөгжил цэнгэл, баяр ёслолын байдалтай болсон байв. Харанхуй болмогц гудамжны нөгөө талын байшингийн цонхоор алтан, мөнгөн өнгөт чимэг зүүсэн гачуур модны гэрэл асаж түүнийг тойрон хар шар янз бүрийн үс гэзэгтэй бяцхан хүүхдүүд пүрштэй юм шиг үсэрч харайн наадаж яваа харагдана. Цонхны гэрлүүд харанхуйг нэвт тусаж тэдгээрийн цаана баяр цэнгэлийн чанга дуу цуурайтна. Гудамжнаас хөгжилтэй дуун тасралтгүй сонстож баяр хөөр нийтийг хамарсан нь илт. Харин ганц манай Михась л: «Бурхан минь, бурхан минь чи юунд намайгаа өршөөл ивээлгүй орхино вэ?» гэж аргаа барж гомдсон байдлаар үглэж хэвтэнэ. Баяр цэнгэл ид үргэлжилж байгаа бололтой манай хашааны хаалга орчимд хүүхдийн баясгалант дуун цуурайтна. «Бурхны мэндэлсэн» шөнө эхлэх хариугүй дөхлөө. Энэ шөнийг үхлийн шөнө болчих вий гэхээс бидний бие арзасхийнэ.

	Михась түр зуур ухаан орох шиг болж бяцхан дүү Лялягаа, ээжийгээ дуудсан боловч ийм байдал удаан үргэлжилсэнгүй. Түүний түргэн түргэн амьсгал нь заримдаа огт тасалдчихна. Түүнийг сэхэх болов уу гэж итгэх аргагүй боллоо. Хөөрхий бяцхан жаал амьтайгаас л цаашгүй болов. Сүнс нь аль хэдийн зайлж өөрөө хойноос нь эцэс төгсгөлгүй алс харанхуйн зүг дөхсөөр. Тэр юу ч харахаа, юу ч сонсохоо больжээ. Эхийнхээ ухаа алдан балмагдаж толгойгоороо хөл дээр нь даран унахыг ч мэдсэнгүй. Эргэн тойронд нь юу ч болж байсан түүнд хамаагүй болжээ. Ядахдаа биднийгээ ч харахаа болив. Хөөрхий тэр хүү амьсгалах бүрдээ биднээс холдож харанхуй руу дөхсөөр байлаа. Өвчин нь түүний амьдралын гал дөлийг аажим аажмаар унтраан бөхөөсөөр. Гар нь хөшиж хүндрээд хамар нь хавчиж, нүүр царайны нь өнгө зүс нэг л өөр болчихлоо. Амьсгал нь хурдассаар бүр сүүлдээ цагийн цохилтыг санагдуулна. Дахиад ганц мөч өнгөрөхөд ганц амьсгаа авахад л хамаг юм төгсгөл болж болохоор байлаа.

	Шөнө дундын орчимд усанд хахаж цацаж байгаа юм шиг хоолой хот нь хэрчигнэж сандарснаа гэнэт чимээгүй болчхов. Гэвч эмчийн уруул дээр нь тавьсан толь, амьсгалд нь уур болсон хэвээр байв. Цагийн дараа халуун нь гэнэт буурлаа. Бид түүнийг амь аврагдлаа гэж бодов. Эмчид ч хүртэл итгэл төрөх шиг боллоо. Хөөрхий хатагтай Мария л ухаантай ухаангүй байлаа.

	Хоёр цагийн туршид хүүгийн бие дээрдсээр л байв. Үүр цайхын үеэр би үүднийхээ өрөөнд орлоо. Дөрвөн шөнийн турш хүүгийн орны дэргэд нойргүй сууснаас болж ханиад маань хүндэрч бөглөчих шахахад би орон дээрээ ойчоод тэр дорхноо унтчихжээ. 

	Хатагтай Мариягийн дуугаар би сэрлээ. Эхлээд тэр эмэгтэй намайг дуудах шиг над санагдсан авч шөнийн нам гүмд: «Михась! Михась!» гэж хашхирах нь тод сонстов. Түүний дууны өнгө байдлаар юу болсныг ойлгомогц үс маань арзасхийгээд явчихлаа. Намайг босож амжаагүй байтал, Мария өөрөө үүдний өрөөнд гүйн гарч ирээд лааг алгаараа хааж:

	— Михась... нас барчихлаа! гэж уруул нь чичрэн шивнэв. Би Михасийн ор луу ухасхийв. 

	Тэгжээ. 

	Дэрэн дээрээ толгойгоо тавьсан байдал, ангайсан ам, нэг зүг хөдөлгөөнгүй ширтсэн нүд, бүх үе мөчний хөшсөн зэрэг нь ямар ч эргэлзээ үл төрүүлнэ. Михась нас барчихжээ.

	Би түүний нүдийг нь аниулж, ээжийг нь орноос босож над руу гүйхэд туранхай биеэс нь гулгаж унасан хөнжлөөр нь бүтээлээ. Дараа нь хатагтай Марияг арай ядан сэргээв.

	Бид баярын анхны өдөр Михасийг оршуулах бэлтгэл хийж өнжлөө. Михасийг оршуулах ажил үнэхээр хэцүү ажлын нэг байв. Хатагтай Мария хүүгийнхээ шарилаас салж өгөхгүй зовоож бас байн байн ухаа алдчихна. Авсны хэмжээ авах, хувцаслах, тавиур бэлтгэх зэрэгт Мария үе үе ухаан алдсаар л байлаа. Сэтгэл санаагаар унаж гүйцсэн Мария оршуулгын товчооныхны үл ойшоох мэт хэнэггүй байдлыг үзээд бүр галзуурах шахаж байв. Мария, Михасийн авсан дотор тавьсан пүүсүү дэрэн дор модны үртэс хийх зуураа үгээ сольж хүүхэд ийм намхан дэрэн дээр хэвтэх эвгүй гэж баахан үглэлээ.

	Энэ завсар Михасьд аль хэдийн шинэ хувцас өмсгөн, цагаан бээлий хийлгэж орон дээр нь хэвтүүлсэн байв. Ингээд бид Михасийн шарилыг авсанд нь хийж тавиур дээр тавиад хоёр эгнээ лаа тойруулан асаав. Талийгаач Михась хүү хамаг цаг хугацаа, хамаг хүч хөдөлмөрөө зарцуулан латин үг ялгалж, тоо бодож суудаг байсан өрөө одоо бунхан болж хувирсан шиг санагдаж байлаа. Өдрийн гэрэл оруулахгүй гэж цонхонд нь давхар хаалт хийсэн өрөөнд ярайтал өрсөн лааны сүүмэлзэх шар гэрэл ёслол эхлэх гэж байгааг гэрчилнэ. Михасийг сүүлчийн удаа онц сайн авсан өдрөөс нь хойш өнөөдрийнх шиг ийм уйтгар гуниггүй царайтай байхыг би нэг ч удаа хараагүй бил ээ. Тааз ширтэн үл мэдэг инээмсэглэж байгаа юм уу гэмээр нимгэн царайг нь ажихад жаал хүүд мөнхийн үхэл таалагдан аз жаргал амссан мэт байлаа. Лааны сүүмэлзэх гэрэл түүний нүүр царайг нойрон дундаа зүүдлэн инээмсэглэж байгаа хүнийх шиг харагдуулна. Амралтаараа хөдөө гараагүй найз нөхөд нь цугларсаар байв.

	Тэд лааны гэрэл, авс, авсны тавиурыг хармагцаа нүдээ эргэлдүүлэн гайхацгаана. Магадгүй Михасийн ихэмсэг мэт байдал шинэ роль нөхдийнх нь гайхлыг төрүүлсэн ч байж болзошгүй. Эгээ саяхан эдгээр хүүхдүүдийн нэг адил немц ном чихсэн үүргэвчээ дааж ядан бөхөлзөж, муу дүн авлаа гэж хараал зүхэл сонсоод нийтийн өмнө сануулга авч нөхдийнхөө хэнд нь ч үсдүүлж чихдүүлэхээс буцахгүй явсан тэр хүү одоо болоход дугуйруулан асаасан лааны гэрэлд ёслол хүндэтгэл хийлгэн нам тайван хэвтэнэ. Хүн бүхэн түүнийг хүндэтгэсэн өрөвдсөн байдалтай шарил руу нь ойртоцгоолоо. Ангидаа тэргүүн сурагч болох Овицкий хүртэл энэ удаад түүний өмнө маш өчүүхэн амьтан байв. Хүүхдүүд бие биеэ түлхэлцэн одоо тэр хэнээс ч хулчийхгүй, «ноён захирал»-ыг ирсэн ч ухасхийн босож, айж сандрахгүй яг л энэ хэвээрээ тайван инээмсэглэнэ дээ. «Тэндээ» очоод дураараа хашхирч, хүзүүн дороо далавчтай бяцхан бурхадтай ярилцаж хүссэн бүхнээ хийх байх гэж аяархан шивнэлдэнэ.

	Тэд ингэж ярилцсаар хоёр эгнүүлэн асаасан лаанд дөхөж очоод Михасьд «үүрд тайван нойрсох»-ыг ерөөж уруу царайлан холдоцгоов.

	Маргааш нь авсыг нь таглаж хадаад оршуулгын газар аваачив. Удалгүй цастай холимог элс түүнийг надаас... үүрд далдлан булчихлаа.

	 

	Тэр өдрөөс хойш жил орчим хугацаа өнгөрсний дараа өнөөдөр би энэ өгүүллэгийг бичиж сууна. Гэвч хар бага насандаа нялхаараа хатаж гандсан бяцхан цэцэг Михась минь чамайгаа би дурсан санасаар, чинийхээ хойноос би гуньж гутсаар л байна. Чинийхээ хаана байгааг, миний үгийг сонсож байгаа эсэхийг тааж мэдэх арга над алга. Тэнхээ тамир нь улам бүр доройтож улам их ханиалгаж, улам бүр ганцаардсаар байгаа хөгшин багш чинь асар удалгүй чинийхээ нэгэн адил яваад өгч ч магадгүй.

САХЕМ

	Техас муж улсын Гөрөөстэй хэмээх голын ойролцоо орших мөн тийм нэртэй хотын хүмүүс их багагүй цөм циркийн тоглолт руу яарцгаана. Энэ хотыг үндэслэн байгуулагдсанаас хойш бүжигч, уран тамирч, хөгжимчин бүхий цирк анх удаа ирээд тоглох гэж байгаа болохоор тэдний ийнхүү хөл хөгжөөнтэй байх нь зүйн хэрэг байлаа. Гөрөөстэй хот байгуулагдаад асар удаагүй юм. Арван тавхан жилийн өмнө энд нэг ч байшин байгаагүйгээр үл барам ойр орчных нь тойрогт цагаан арьстнууд огт суудаггүй байв. Голын салаанд тогтсон жижигхэн арал болох Гөрөөстэйн байгаа энэ газар Индейчүүдийн Чиаватта гэдэг нэртэй суурин байжээ. Энэ нь Хар Могойн омгийн нийслэл байлаа. Тэд зэргэлдээ германы Берлин, Грюнденау, Гармонийн нүүдэллэн ирэгсдийг амьдрах аргагүй болтол хэлмэгдүүлэн гадуурхаж байсан удаатай бил ээ. Үнэндээ индейчүүд Техас муж улсын засгийн газраас баяр ёслолын байдалтай гэрээгээр үүрд олгосон өөрийн «нутаг усаа» хамгаалж ийнхүү харийнхныг хэлмэгдүүлж байв. Гэвч Берлин, Грюнденау, Гармоний нүүдэлчид тэнд юу хийж байсан байх нь вэ? Тэд Хар Могойн омгийнхноос газар ус, агаарыг нь булаан авч хариуд нь боловсронгуй ёсыг нэвтрүүлж байжээ. Улаа арьстнууд ч бас мөчөөгөө өгсөнгүй хариу талархаж өөрөөр хэлбэл хуйхыг нь хуулан авдаг байв.

	Гэвч ийм байдал удаан үргэлжилсэнгүй. Берлин, Грюнденау, Гармоний дөрвөн зуун нүүдэлчид Ла Орын мексикчүүдээс тусламж гуйж нэгэн сартай шөнө, унтаж байгаа Чиаваттад довтолж багагүй амжилтад хүрчээ. Гэд Чиаваттаг шатааж, эмэгтэйчүүд, хүүхдийг ч ялгалгүй бүх хүмүүсийг толгой дараалан хяджээ. Гагцхүү энэ үеэр анд яваад байсан цэргийн жижиг отрядынхан мэнд үлджээ. Хавартаа үерлэдэг голын салаа Чиаватта сууриныг бүхэлд нь усаар гогцоолон бүсэлсэн учир тэндээс нэг ч хүн гадагш зугтан гарч амь аврагдаж чадсангүй. Чиаваттагийн нутаг дэвсгэрийн ийнхүү усаар хүрээлэгдсэн байдал харин германчуудын санаанд сайхан таарчээ. Эндээс зугтан амь зулбахад бэрхтэй ч гэсэн хамгаалахад тохиромжтой байсан аж. Берлин, Грюнденау, Гармонийн нүүдэлчин колоничлогчид чухамхүү ийм байдлыг нь харгалзан тийшээ алгуур нүүдэллэн шилжсээр нэг мэдэх нь ээ зэрлэг Чиаваттагийн оронд боловсон Гөрөөстэй хот бий болчихжээ. Таван жилийн дараа энэ хот хоёр мянган хүнтэй болчихсон байв.

	Зургаа дахь жил нь Гөрөөстэйн ойролцоох эрэг орчимд мөнгөн усны оршдос нээж ашиглалтад оруулснаар энэ хотын хүний тоо хоёр дахин нэмэгдлээ. Үүнээс нэг жилийн дараа хотын ойролцоох ой дотроос хар Могойн омгийнхноос үлдсэн арван есөн цэргийг баривчлан Линчийн шүүхээр хотын талбайд дүүжилснээс хойш Гөрөөстэйн хөгжилтөд юу ч саад болсонгүй. Хотод хоёр сонин, нэг сэтгүүл тогтмол хэвлэгдэн гарна. Төмөр зам Гөрөөстэйг Рио-дель-Норте, Сан-Антонотой холбодог байв. Опунцигассед гурван сургууль ажиллаж байсны нэг нь дээд сургууль байлаа. Хар Могойн омгийн сүүлчийн цэргүүдийг дүүжилсэн талбайд олны буян үйлдэх газар байгуулагджээ. Санваартнууд ням гараг бүрд ойр дотынхондоо анхаарал халамж тавих, бусдын өмчийг хүндэтгэх зэрэг боловсронгуй нийгэмлэгт чухал бусад зүйлийн талаар сүмийн индэр дээрээс номнодог болов. Ажлаар явах замдаа Гөрөөстэйг дайрч гарсан нэг лектор хүртэл «Үндэсний эрхийн тухай» асуудлаар Капитолид лекц уншжээ.

	Хотын баян чинээлэг хүмүүс их сургууль үндэслэн байгуулах хэрэгтэй болсон тухай ярилцаж муж улсын засгийн газар энэ талаар бидэнд дэмжлэг үзүүлэх ёстой гэлцэнэ. Гөрөөстэйчүүдийн аз дайрчээ. Тэд мөнгөн ус, нимбэг, арвай, дарсны худалдаагаар гоц их олз олох болов. Тэд ажилч хичээнгүй, юмандаа хайр гамтай ханддаг ялимгүй юмаар юм хийдэг учраас нэлээд хөрөнгө зоорь хуримтлуулж баяжсан улс байлаа. Арав гаруй мянган хүнтэй болсон Гөрөөст хотод ирсэн гаднын хүн хэн боловч арван таван жилийн өмнө Чиаваттыг хайр найргүй түймэрдэн шатааж эзлэхэд гар бие оролцсон нутгийн баян худалдаачдыг бусдаас нь яахан ялган салгаж таних бил ээ. Тэд өдрийн ихэнхийг төрөл бүрийн худалдааны мухлаг, гар урлалын газар, албан тасалгаанд өнгөрөөж орой үдэш нь Дуут Могойн гудамжнаа гарч «алтан нарны доор» пивоны газар сууцгаана. Тэдний хоолойгоо шахаж дуугарсан намуун яриа «Mahlrit! Mahlrit!3» гэсэн ёсорхол «Nunja Wissen Sie, Herr Müller, is das aber mödlich4» гэлдэх дүлгэнэсэн яриа, пивоны сахууны харшилдах, пивоны шоржигнон шуугих, шалан дээр асгасан хөөсний шал палхийн үсчих чимээг сонсон, тос даан өөхөлсөн нүүр, зальхай нүдийг ажихад Чиаваттын нурам дээр биш, Берлин буюу Мюнхений ямар нэг пивоны газар байгаа мэт санагдана. Харин хотод ganr gemüflich5 аль хэдийнээ тогтож, шатсан Чиаваттын тухай хэн ч үл дурсана. Гөрөөстэй хотынхон цирк рүү тийнхүү яарав явцгаасны учир бол нэгдүгээрт ажлын өдрийн дараа циркийн тоглолт үзэн инээж ханиах явдал тэдэнд нэг ёсны зугаа цэнгэл болж хоёрдугаар, төрөлх хотод маань нэртэй сүртэй том цирк ирлээ гэж баярласантай холбоотой байлаа. Циркийнхэн аль нэг, хот нэр зүүсэн газар бүхнээр хэсүүчилж явахгүй нь хэний ч мэдээж хэрэг байснаас гадна хүндэт ноён Динийн жүжигчид Гөрөөстэйд хүрэлцэн ирж тоглож байгаа явдал энэ хотын нэр сүр, байр суурь үлэмж өссөний гэрч болжээ.

	Гэлээ ч гэсэн эднийхнийг бүх нийтээрээ хөл хөгжөөн болоход хүргэсэн гурав дахь хамгийн гол шалтгаан бас байсан аж. Юү гэвэл хөтөлбөрийн хоёрдугаарт «Хар Могойн сахем (тэргүүлэгч), хааны төрлийн сүүлчийн удам бүх омгоос ганцаараа амьд үлдсэн алдарт гимнастикч Улаан Харцага газраас дээш арван таван метр өндөр татсан утсан дээгүүр хөгжмийн аянд зугаалж наадна. Үүнд: 1) Тэнцвэр, 2) Гөрөөсний дэгдэлт, 3) бүжиг ба «Үхлийн дуу» орно гэж бичсэн байжээ. Сахем Гөрөөстэйд газар газраас илүүтэй олны сонирхлыг татаж байлаа. Гүн хүндэтгэлт ноён Дин «Алтан нарны доор» пивоны газар өгүүлснээр тэр өөрөө одоогоос арван таван жилийн өмнө Санта фе орох замдаа Плянос де Торнадогоос үхэж байгаа индей өвгөн, арван настай хөвүүн хоёртой дайралджээ. Өвгөн шархнаасаа болж тарчилсаар үхэхийнхээ өмнө энэ хөвүүн бол Хар Могойн омгийн амь үрэгдсэн Сахемын хүү түүний хэргэм залгамжлагч мөн гэж хэлж амжсан аж.

	Циркийн жүжигчид өнчин хөвүүнийг асарсаар эдүгээ хүрэхэд тэр тэргүүн зэргийн уран тамирчин эр болжээ. Гүн хүндэтгэлт ноён Дин, Гөрөөстэй хот урьд Чиаватта гэж нэртэй байсан болон алдарт тэнцүүрчин өөрийн омгийн чандар дээр тоглох гэж байгаа гэдгийг дөнгөж энд «Алтан нарны доор» пивоны газар мэджээ. Энэ мэдээ захирлын сэтгэлийг ихэд сэргээв. Учир нь greatfaftracfion6 болох нь гарцаагүй болсон тул түүнийг зөвхөн дээд хэмжээгээр ашиглах л чухал байлаа. Сайрхуу Гөрөөстэйчүүд индей хүнийг амьд насандаа хараагүй герман эхнэр хүүхдэдээ Хар Могойн омгийнхны хамгийн сүүлчийн тэр хүнийг үзүүлж «Хараач, арван таван жилийн өмнө ийм юмнуудыг ганцаас бусдыг нь бид хядчихсан юм» гэж ярихаар циркийн зүг яарцгааж байгаа нь мэдээж байв. «Ach, Herr-Jeh»7 гэж Амальхен юм уу бяцхан фрицийн гайхан дуу алдахыг сонсоход юутай тааламжтай. Бүх хотоор «Сахем! Сахем!» гэсэн нэг үг л сонстоно.

	Хүүхдүүд өглөөнөөс аван банзан бүхээгийн завсар заалхайгаар шагайж айх гайхах давхацсан байдал нүүрэнд нь тодорно. Арай ахдуухан эрэмгийвтэр жаалууд нь өөрсдөө юу гэж тэгж яваагаа ч үл ойлгон цэргийн маягаар алхацгаана. Оройн найман цаг. Од гялалзсан гайхалтай саруул шөнө. Салхи сэвгэнэн хотын тэртээгээс нимбэгийн төглийн тааламжит үнэрийг авчрахуйяа хот дахь талх тарианы үнэр түүнтэй холилдоно. Циркийн тоглолт болох гэж байгаа байшин өнгө ялгаран солонгорно. Гол хаалганы өмнө асар том давирхайн бамбар утаа савсуулан дүрэлзэнэ. Дөнгөж саяхан барьж дуусаад, шигтгээгээр хийсэн олон одоо гялалзуулсан америк далбаа орой дээр нь хатгасан шовгор дээвэртэй дугариг байшингийн гадна талыг гэрэлтүүлэгч бамбарын дүрэлзэх дөл, багшрах утаа салхины аясаар чиглэлээ солино. Орох хаалганы дэргэд олон хүн овоорно. Тэдний нэг хэсэг нь кассад хүрч чадахгүй байхад нөгөө хэсэг нь билет авах мөнгөгүй дэмий л юм шохоорхон бөөгнөрнө. Бүгдээрээ жүжигчдийн мухлаг тэрэг, ялангуяа гол хаалган дээр татсан цагаан, улаан арьстны тулалдааныг харуулсан зураг бүхий хөшигнөөс нүд үл салгана. Хөшиг ялимгүй онгойх мөчид лангуу дээр нь шилэн саахуу өрсөн буфетийн байр гэрэлтэн үзэгдэнэ. Хөшиг бүрмөсөн нээгдэхэд хүмүүс дотогшоо орно. Лангуунуудын хоорондуур хүмүүс хөлхөж энд тэндгүй гутлын улны чахрах дуун гарсаар түдэлгүй дээд доод талын бүх суудал бин битүү боллоо. Хийн гэрэлтүүлэг тавьж амжаагүй атугай ч тавин тосон дэн бүхий лужир том хорго тоглолт болох талбай болон үзэгчдийг гэрэлтүүлж цирк дотор өдөр мэт саруул ажээ. Тэрхүү хурц гэрэлд бордогдсон юм шиг тарган эрүүтэй пивоны донтнуудын бөндгөр толгой, залуу эмэгтэйчүүдийн нүүр царай шунан шохоорхсондоо нүд нь бүлтийсэн хүүхдийн жөмбөр хошуу тодхон харагдана. Цугларагсдын нүүрэнд аливаа цирк үзэгчдийн нэгэн адил ямар сонин юм гараад ирэх бол хэмээн тэсэж ядан суугаагийн шинж ив илхэн. Нийтийг хамарсан яриан шуугиан дундуур «Frish Wasser! Frish Bier!8» гэж орилолдох нь тоглолт эхлэхийг тэсгэлгүй хүлээж байгаагийн шинж болж байв. Тэгж, тэгж хонх дуугарахад гутлаа гялалзтал арчсан зургаан адуучин гарч ирээд адууны байрнаас тоглох тавцан руу очих хаалган дээр хоёр эгнээ болон жагсав. Эмээл хазааргүй агсан морь унаж, торгон нэхмэл тууз шан нөмрөг сэлт намируулсан бүжигчин Лина тэдний эгнээг хага зүсэн гарч ирснээ хөгжмийн аялгуунд хар хурдаар давхиулж эхлэв. Линагийн гоо үзэсгэлэнд атаархсан Опунция-гассын пиво исгэгчийн охин Матильда мөнхүү гудамжны залуу эр Фолосс руу хазайж чи бас энэхүү хэнд дурлаж байна уу? гэж чихэнд нь шивнэн асуув. Энэ завсар мөнөөх агсам морь бух тэрэг адил уухилан хурдалж шилбүүр тас нясхийж, бүжигчний хойноос талбар луу гүйн гарч ирсэн алиалагчид хашхиралдан бие биеэ алгадан бүжигчин хүүхэн цахилгаан цахих мэт гялбалзана. Алга ташилт нижигнэнэ. Ямар сайхан тоглолт вэ? Ийнхүү нэгдүгээр номер дуусаж хоёр дахь нь боллоо. Хүн бүр ам амандаа «Сахем! Сахем!» гэлцэнэ. Бие биедээ алганы шан хүртээсээр байгаа алиалагчдыг хэн ч эс тооно. Энэ үеэр адуучид арван футээс өндөр модон шат авчирч талбарын хоёр талаар тавилаа. Найрал хөгжимд «Янки-Дудль9» тоглохоо больж, «Дон Жуаны» дээд даргын уйтгарт үглэл дуугаар солигдлоо. Шатнуудын хооронд утас татагдав. Гэв гэнэт бенгалийн улаан галын хурц туяа тоглолтын тавцанг цусан улаан өнгөөр гэрэлтүүлэв. Энэ гэрэлд Хар Могойн омгийн цорын ганц удам догшин Сахем гарч ирнэ гэж хүмүүс амьсгаа даран хүлээж сууна. Гэтэл Сахем биш циркийн захирал гүн хүндэтгэлт ноён Дин өөрөө гарч ирэв. Тэр үзэгч олонд мэхийн ёсолж «удирдагч» өнөөдөр маш ихээр цухалдаж, ер бусын хорсол хилэнтэй байгаа учир уужим сэтгэлт хүндэт ноёд, хатагтай та бүхэн сэтгэлээ ихэд тайван барьж алга ташилгүй нам гүм байх хэрэгтэй хэмээн хүсэн гуйлаа. Захирлын энэ үг үзэгчдийн сэтгэлд багагүй юм оруулав бололтой. Арван таван жилийн өмнө Чиаваттын хүн амыг хядсан Гөрөөстэйн нөгөө хамгийн эрхэмсэг иргэд одоо болоход сэтгэл нь нэг л эвгүйхэн сууцгаана. Мөчийн өмнөхөн гоо үзэсгэлэнт Линаг морин дээр тоглож байхад бараг хашлаганы дэргэд бүх юм сайхан үзэгдэх байранд суулаа гэж баярлаж байсан хүмүүст одоо доод талын суудал нь дээдхээсээ бүгчим юм шиг санагдан физикийн хуулийн эсрэг бодолд автагдаж дээд эгнээний суудал руу арга нь тасарсан байдалтай харцгаана.

	Энэ Сахем ямар нэг юм дурсан санаж байгаа гэж үү? Тэр чинь хар багаасаа гүн хүндэтгэлт ноён Диний голдуу германчуудаас бүрдэл болсон жүжигчдийн дунд хүмүүжсэн хүн шүү дээ. Бүр хар нялх байхад нь болсон үйл явдал одоо болтол ой ухаанаас нь гараагүй байж болно гэж үү? Энэ үнэхээр үнэмшихийн аргагүй зүйл байлаа. Амьдралынх нь орчин ахуй, циркт ажилласан арван таван жил, олны талархал хүлээх гэж янз бүрийн хүнд хүчир тоглолтод бэлтгэсэн зэрэг нь түүний нялх ахуй цагийн явдлыг эрхбиш мартагдуулсан нь лавтай.

	Чиаватта минь! Чиаватта минь! Энэ германчууд хэдийгээр чиний төрсөн нутаг орныг эзэгнэн суугаа боловч чиний нэгэн адил нутаг уснаасаа алс тэртээд аж төрж өнөө маргаашийн ашиг хонжоо бодон эх нутгийнхаа тухай огтхон ч бодохгүй сууцгаана шүү дээ. Хүн гэдэг амьтан юуны өмнө элбэг дэлбэг идэж уухаа бодох хэрэгтэй. Энэ үнэнийг бэртэгчин бүр бас ч Хар Могойт омгийн сүүлчийн ганц хүн ч сайн санаж явалтай.

	Гэнэт морьд гарч ирж тоглодог хаалганы зүгээс шүглийн дуу тас хийж мөнөөх үзэгч олны хүлээн суусан Сахем тайзнаа гарч ирснээр дээрх бодлыг тасалдуулав. «Нөгөөдөх чинь энэ үү? Нөгөөдөх чинь энэ үү?» гэж сандран шивнэх яриа олны дунд түгж, тэр дорхноо танхимд чив чимээгүй болов. Гагцхүү орох хаалган тушаа ассаар байгаа бенгалийн гал л ширчигнэнэ. Өөрийнхөө омгийн булшин дээр тоглох гэж байгаа удирдагчийн зүг бүгдээр хараа анхаарлаа хандуулна. Индей эр үнэхээр хүн бүхний анхаарлыг татахаар хүү байлаа. Түүний бүхий л байдал эзэн хүний ихэмсэг дүрийг илтгэх аж. Удирдагч, өндөр бөгөөд хэнийхтэй ч үл зүйрлэм чийрэг биеэ цагаан үен нөмрөгөөр ороосон нь хүнд төдийлөн сайн дасаагүй догшин ирвэс шиг нэг л сүртэй. Зэсээр цутгаж хийсэн юм шиг хүрэн бор царайд нь зэрлэг бүргэдийн омог бардам байдал тодорч жинхэнэ индей хүний тайван бөгөөд хайхрамжгүй юм шиг хоёр нүд нь тэндээ л нэг хэрцгий хүйтэн харцаар гялалзана.

	Тэр өөртөө зууш эрж байгаа юм шиг үзэгч олныг их л хянамгай ажиглана. Сахем ёстой л шүдээ хүртэл зэвсэглэсэн байлаа. Толгой дээрээ өд хатгаж бүсэндээ түншүүр, хүүлүү, хутга тэргүүтэн зүүж гартаа нум сумын оронд тэнцүүр үл алдуулах урт мод барьжээ. Тэр тоглолтын талбайн төв дунд очиж зогссоноо гэнэт цэргийн уриа хашхирав. Herr gоtt!10 энэ чинь Хар Могойхны хашхирдаг уриа шүү дээ. Чиаваттыг устгасан хэн бүхэн энэ аймшигт дууг сайн тогтоож авсан нь лавтай. Арван таван жилийн өмнө Сахем шиг олон мянган ийм дайчдаас айгаагүй хүмүүс эдүгээ ганцханыг нь хараад хүйтэн хөлсөө дааварлуулж суух нь үнэхээр гайхаш төрүүлнэ. Энэ үед захирал Сахемд ойртон очиж тайтгаруулан тайвшруулах санаатай ямар нэг юм ярьж эхэлнэ. Ятгасны хэрэг гарсан бололтой. Зэрлэг араатан хазаартайгаа мэдэрч мөчийн дараа утсан дээр хайвалзан гараад дэнгийн хорго өөд гөлрөн ширтсээр урагш ахина. Доорх утас нь нахилзан хотойж үе үе үзэгдэхээ болиход индей хүн агаарт дүүжлэгдсэн мэт харагдаж байлаа. Тэр тэнцвэрээ алдахгүйн тул уул өөд авирч яваа юм шиг урагшаа нэг алхсанаа ухарч дахин урагшилна. Хоёр тийш нь алдлан сунгасан гар дээрээ нөмрөг тохсон нь аварга жигүүр мэт нэн сүртэй. Гэнэт тэр дайвалзаж эхэллээ... Ойчихно уу! Үгүй! Огцом тасалдангуй дуугаар «ура!» хашхирснаа тэр дороо нам жим болчихлоо. Удирдагчийн нүүр царай улам бүр сүржин, догшин болж хувирав.

	Дэнгийн хорго руу ширтэн буй нүдэнд нь хилэгнэн догширч байгаагийн шинж ив илхэн. Хүн бүхний сэтгэл түгшивч хэн ч нам гүм байдлыг үл алдагдуулна. Энэ үе Сахем утасны нөгөө үзүүрт ойртон очиж зогсоод гэв гэнэт дайны тухай дуу аялж эхлэв.

	Ямар хачин хэрэг вэ! Сахем германаар дуулж байдаг чинь. Үгүй энэ бол нийтэд ойлгомжтой хэрэг. Сахем өөрийн омгийн хэлийг мартах нь аргагүй шүү дээ. Түүнийг германаар дууллаа гэж хэн ч гайхсангүй. Харин улам бүр чангаран тодорч буй дууг чагнацгаана. Сахем дуулах ч шиг, хязгааргүй их гуньж гутарсан араатан амьтны улилт ч шиг ер бусын бүдүүн догшин дуугаар үзэн ядах бүх шинжийг илчлэн эв хавгүй хашхирна.

	Тэр «жил бүр их борооны дараа Чиаваттаас таван зуун дайчин эр байлдааны замд эсвэл хаврын их анд гардаг сан. Тэд байлдаанаас буцаж ирэхдээ үстэй хуйхаар өөрсдийгөө гоёдог байсан бол ангаас буцаж ирэхдээ одсын мах, арьс авчирч авгайчуулаа баярлуулдаг байсан юм.

	Чиаватта мөн ч аз жаргалтай байжээ! Эмэгтэйчүүд гэр орныхоо ажлыг эрхэлж, хүүхдүүд нь өсөж өндийн, сайхан хүүхэн зоригт дайчид болон хувирдаг байв. Дайчдын зарим нь алдрын талбарт амь насаа алдаж байхад үлдсэн хэсэг нь эцэг өвгийнхөө сүнстэй цуг ан хийхээр мөнгөн ууланд явдаг байлаа. Чиаваттагийн хэнтэй ч үл зүйрлэм энэрэнгүй эрчүүд өөрсдийн сүхийг эмэгтэйчүүд хүүхдийн цусаар улайдаж явсан удаагүй бил ээ. Чиаватта хүчирхэг байлаа. Гэвч алс тэртээх далайн цаанаас амь зуухын эрхээр орж ирсэн өгөр царайтнууд Чиаватта руу маань дүрэлзсэн гал хаяж хорлон шатаасан юм. Өгөр царайлсан тэд Хар Могойнхныг байлдаад ялаагүй. Тэд цөөвөр чоно шиг шөнийн харанхуйгаар гэтэж ирээд унтаж байсан өвгөд хөгшид, хүүхэд, эмэгтэйчүүд дайчин эрсийн цусаар хутгаа улайдсан бил ээ...

	Өнөө болоход Чиаватта ор мөргүй боллоо. Түүний байсан газар өгөр царайтнууд өөрсдийн хотоо барьжээ. Хөнөөгдсөн омог, шатаагдсан Чиаватта өшөө хонзон руу дуудаж байна» гэж дуулав.

	Сахемын дуу хоолой улам сөөнгөтнө. Түүний утсан дээрээ тогтож ядан дайвалзахыг ажихад өшөө хонзон авахаар ирсэн хөлсний этгээд үзэгч олны дээгүүр элэн халин нисэж явах шиг санагдана. Захирал хүртэл сандарч тэвдсэн байлаа. Циркт анир чимээ огтхон ч гарахаа болилоо.

	Удирдагч цааш үргэлжлүүлэн «Бүхэл бүтэн омгоос цорын ганц хүүхэд үлджээ. Дорой бяцхан тэр жаал өгөр царайтны түймэрдүүлэн шатаж цусаа урсган эрэгтэй эмэгтэйгүй, хүүхэд хөгшидгүй бүгдээрээ үхэж сүйрч байхыг үзнэ! хэмээн газар дэлхийд андгайлжээ» гэж дуулав.

	Сүүлчийн үгсийг тэр галзуурсан мэт урхирав. Гэнэт цирк дотор их салхи дэгдэх мэт чимээ гарлаа. Хүмүүсийн сэтгэл хямарч учир зүйгээ олохоо болив. Энэ галзуурсан барс чинь одоо юу хийдэг бол доо? Яах гэж байна? Өшөө хонзон авах гэж байна уу? Тэр үү? Ганцаараа юу? Үлдэх үү? Зугтах уу? Үгүй бол хамгаалдаг хэрэг үү? Яаж хамгаалах бил ээ.  — Was ist das? Was ist das11 гэж эмэгтэйчүүд айн сандарч хашхиралдана.

	Гэнэт удирдагч ер бусын хачин дуу гарган орилж улам хүчтэй дайвалзан, дэнгийн хоргоны доор тавиатай байсан модон тавиур дээр үсрэн гараад гартаа барьж явсан тэнцүүлэгч модоо далайв. Тэрхэн зуур энэ чинь дэнгийн хорго хэмх цохиж циркийг халуун тосонд хутган аюул тарих нь гэсэн бодол хүмүүсийн толгойд төрсөн бололтой. Энэ чинь юу болж байна гэж нэгэн зэрэг хашхирав. Тоглолтын талбар зүгээс «Зогс! Зогс!» гэх чимээ сонсогдоно. Харвал; Удирдагч хэдийн байхгүй болжээ. Тэр тавиур дээрээс харайж буугаад алга болсон байлаа. Циркийг маань түймэрдчихээгүй биз? Тэр чинь тэгээд хаашаа алга болчих нь энэ вэ? Гэтэл Сахем амьсгаагаа барьж ядан жигтэйхэн ядарч туйлдчихсан дахин гарч ирлээ. Тэр гартаа барьсан төмөр саваа үзэгчдийн зүг тосож хайр ивээл гуйсан дуугаар «Was gefällig für denlefzfen der Schwarzen Schlangen!12» гэнэ. Үзэгчдийн дотор уужрав. Хөтөлбөр ёсоор ингэж тоглох байсан хэрэг байх байх нь ээ? Энэ чинь ерөөсөө л ашиг хонжоо хичээсэн захирлын башир аргаас зайлахгүй дэг ээ. Хүмүүс Сахемын тосон сав руу доллар болон бусад зоос хаяцгаана. Урьдын Чиаваттын нурам дээр байгуулагдсан Гөрөөстэй хотынхон Хар Могойн омгоос үлдсэн ганц хүнээс яаж юмаа харамлах вэ? Хүнд чинь зүрх сэтгэл бий...

	Сахем тоглолт төгссөний дараа «Алтан нарны доор» пивоны газар очиж пиво ууж, кнедле иджээ. Түүний ийнхүү явахад орчин тойрон нь зохих үүрэг гүйцэтгэсэн болох нь магад. Гөрөөстэйд ялангуяа эмэгтэйчүүдийн дунд их алдаршсан байлаа. Зүгээр ч үгүй шивэр авир гээд авсан гэнэ лээ.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

